
ಮುನ್ನುಡಿ
ಜೈನ ದಿಗಂಬರ ಪರಂಪರೆಯಲ್ಲಿ ಆಚಾರ್ಯ ಶ್ರೀ ಕುಂದಕುಂದರದು ದೊಡ್ಡ ಹೆಸರು. ಅವರ ಕಾರ್ಯವೂ ದೊಡ್ಡದೇ, ಅವರ ಪ್ರಭಾವವೂ ದೊಡ್ಡದೆ. ಬಹುಶಃ ಎಲ್ಲ ಕನ್ನಡ ಜೈನ ಕವಿಗಳು ಅವರನ್ನು ಸ್ಮರಿಸಿ ತಮ್ಮ ಕಾವ್ಯವನ್ನು ಪ್ರಾರಂಭಿಸಿದ್ದಾರೆ. ಅವರ 'ಸಮಯಸಾರ' ಗ್ರಂಥ ರಾಜನಿಗೆ ಅಖಿಲ ಭಾರತೀಯ ಆಧ್ಯಾತ್ಮ ಇತಿಹಾಸದಲ್ಲಿಯೇ ವಿಶಿಷ್ಟ ಸ್ಥಾನವಿದೆ. ಇದರಲ್ಲಿ ವ್ಯವಹಾರ ನಯ ಮತ್ತು ನಿಶ್ಚಯ ನಯದಿಂದ ಆತ್ಮನ ಸ್ವರೂಪವನ್ನು ವಿಸ್ತಾರವಾಗಿ ವಿವೇಚಿಸಿದ್ದಾರೆ. ಇವರು ಕರ್ನಾಟಕದವರೆಂಬುದೇ ಎಲ್ಲ ಕನ್ನಡಿಗರಿಗೆ ಹೆಮ್ಮೆಯ ಸಂಗತಿಯಾಗಿದೆ.
ಭಗವಾನ್ ಮಹಾವೀರರ ೨೬೦೦ನೆಯ ಜನ್ಮ ಕಲ್ಯಾಣ ಮಹೋತ್ಸವದ ರಾಜ್ಯ ಸಮಿತಿಯ ಅಧ್ಯಕ್ಷರೂ, ಕರ್ನಾಟಕ ಸರ್ಕಾರದ ಸನ್ಮಾನ್ಯ ಗೃಹಸಚಿವರೂ ಆದ ಶ್ರೀ ಮಲ್ಲಿಕಾರ್ಜುನ ಖರ್ಗೆ ಅವರು ಭಗವಾನ್ ವರ್ಧಮಾನ ಮಹಾವೀರರ ತತ್ತ್ವಗಳ, ಅವರ ನಂತರದ ಮಹಾಪುರುಷರ, ಗ್ರಂಥಗಳ ಪರಿಚಯ ಜನ ಸಾಮಾನ್ಯರಿಗೆ ಏನೇನೂ ಆಗಿಲ್ಲ. ಈ ಕಾರ್ಯ ಈ ಜನ ಕಲ್ಯಾಣ ಮಹೋತ್ಸವದ ಸಂದರ್ಭದಲ್ಲಿ ಆಗಬೇಕೆಂದು ಅಭಿಪ್ರಾಯಪಟ್ಟರು. ಅವರ ಸದಾಶಯಕ್ಕೆ ಅನುಸಾರವಾಗಿ, ಆಚಾರ್ಯ ಶ್ರೀ ಕುಂದಕುಂದರ ಬಗ್ಗೆ ಒಂದು ಕಿರು ಪುಸ್ತಕ ಹೊರತರಲು ಪ್ರಕಟಣಾ ಸಮಿತಿ ನಿರ್ಧರಿಸಿತು.
 ಶ್ರೀಮತಿ ಡಾ. ಎಸ್. ಪ್ರೀತಿ ಅವರು ಮೈಸೂರು ವಿಶ್ವವಿದ್ಯಾನಿಲಯದ ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆಯಲ್ಲಿ ಕನ್ನಡ ಪ್ರವಾಚಕರಾಗಿ ಕಾರ್ಯ ನಿರ್ವಹಿಸುತ್ತಿದ್ದಾರೆ. ಉತ್ತಮ ಲೇಖಕರೂ ಜನಪ್ರಿಯರೂ ಆಗಿದ್ದಾರೆ. ಇವರು ನಮ್ಮ ಸಮಿತಿಯ ಕರೆಗೆ ಓಗೊಟ್ಟು ಈ ಸುಂದರ ಕಿರುಕೃತಿಯನ್ನು ಶೀಘ್ರವಾಗಿ ಸಿದ್ಧಪಡಿಸಿಕೊಟ್ಟಿದ್ದಾರೆ. ಇವರಿಗೆ ಸಮಿತಿಯು ಆಭಾರಿಯಾಗಿದೆ.
ಡಾ.ಎಂ. ಎ. ಜಯಚಂದ್ರ
ಅಧ್ಯಕ್ಷರು 
ಭಗವಾನ್ ಮಹಾವೀರ ೨೬೦೦ನೇಯ ಜನ್ಮಕಲ್ಯಾಣ 
ಮಹೋತ್ಸವದ ಪ್ರಕಟಣಾ ಸಮಿತಿ, ಬೆಂಗಳೂರು


ಒಂದು ದಿನ ಒಳಕೊಂಡಿತ್ತು ನೋಡಾ
ನಮ್ಮ ಕಣ್ಣೆದುರಿಗೆ ಎರಡು ವಾಸ್ತವಗಳಿವೆ. ಒಂದು – ಜನಾಂಗಿಕ ಸಂಸ್ಕೃತಿಯ ಸ್ಮೃತಿ ಸಂಚಯಗಳಂತಿರುವ ಜನಪದ ಪುರಾಣ ಕಥನಗಳನ್ನು ತಲೆಮಾರಿನಿಂದ ತಲೆಮಾರಿಗೆ ಬಾಯಿಯಿಂದ ಬಾಯಿಗೆ ನೆನಪಿನ ವಾಹಕದಲ್ಲಿ ಸೃಜನಶೀಲವಾಗಿ ಕಾಪಾಡಿಕೊಂಡು ಬಂದ ಮೌಖಿಕ ಜಗತ್ತು. ಇದು ಈಗಾಗಲೇ ನಮ್ಮ ನಡುವೆ ಕಣ್ಮರೆಯಾಗುತ್ತಿರುವ ಜಗತ್ತು. ಇನ್ನೊಂದು – ಬದುಕಿನ ಎಲ್ಲ ಜ್ಞಾನಶಾಖೆಗಳ ಮಾಹಿತಿ ಭಂಡಾರವನ್ನೂ ತನ್ನ ಸೂಚ್ಯಂಕದಲ್ಲಿ ದಾಖಲಿಸಿಕೊಳ್ಳುತ್ತಾ, ಮನುಷ್ಯನ ಸೃಜನಶ್ರಮದ ಕಾಲದೀರ್ಘತೆಯನ್ನು ತನ್ನ ಅಣುಕ್ಷಣಗಳ ಹ್ರಸ್ವತೆಗೆ ತಂದಿಟ್ಟುಕೊಂಡು ದೈತ್ಯ ಸಾಧನೆಯನ್ನು ಮೆರೆಯುತ್ತಿರುವ ಗಣಕ ಜಗತ್ತು. ಇದು ದಿನದಿಂದ ದಿನಕ್ಕೆ ಗಣನೆಗೆ ಸಿಗದ ವೇಗದಲ್ಲಿ ಚಲಿಸುತ್ತಿರುವ ಜ್ಞಾನ ಜಗತ್ತು.
ಮೌಖಿಕ ಸೃಜನ ಪ್ರತಿಭೆಯ ಪ್ರತೀಕ ಸಿರಿಯಜ್ಜಿ. ಗಣಕ ಜ್ಞಾನದ ವೇಗದ ಪ್ರತೀಕ ಶಕುಂತಲಾದೇವಿ. ಸಿರಿಯಜ್ಜಿಯದು ಕೇವಲ ನೆನಪಲ್ಲ; ಅದೊಂದು ಸೃಜನ ಪ್ರತಿಭೆ. ಅದು ಭೂತವಲ್ಲ ವರ್ತಮಾನ ಪರಂಪರೆಯನ್ನು ಅರಗಿಸಿಕೊಂಡ ಸಮಕಾಲೀನವಾದ ಸೃಜನೆ. ಅದು ಕೇವಲ ವ್ಯಕ್ತಿಯಲ್ಲ, ಅದೊಂದು ಸಮುದಾಯ ಪ್ರಜ್ಞೆ. ಶಕುಂತಲಾದೇವಿಯವರ ಜ್ಞಾನಶಕ್ತಿ ೨ + ೨ = ೪ ರ ಲೆಕ್ಕಾಚಾರದ ಅಗಾಧ ನೆನಪಿನ ಕೋಶ. ಇದು ತಾಂತ್ರಿಕ ನೈಪುಣ್ಯತೆ ಹಾಗೂ ಪರಿಕಲ್ಪನೆಗಳ ಅದ್ಭುತ ಸಮೀಕರಣದ ಜ್ಞಾನಶಕ್ತಿ. ಇಲ್ಲಿ ಪರಿಭಾವಿಸಬೇಕಾದ ಬಹುಮುಖ್ಯ ವಿಚಾರವೆಂದರೆ, ಮೊದಲನೆಯದು ಭಾವಪ್ರಭೆಯ ಸೃಜನೆಯ ಫಲ. ಎರಡನೆಯದು ಬುದ್ಧಿ ಸಂಚಯದ ತರ್ಕದ ಫಲ. ಇಂದು ಈ ಎರಡು ವಾಸ್ತವಗಳ ನಡುವೆ ಅಕ್ಷರ ಲೋಕದ ಚಲನೆ ಹಲವು ಸವಾಲುಗಳಿಗೆ ಹಲವು ಬಿಕ್ಕಟ್ಟುಗಳಿಗೆ ಮುಖಾಮುಖಿಯಾಗಿದೆ.
ಜ್ಞಾನದ ಶೋಧ ವಿಸ್ತರಣೆಗೊಂಡಂತೆ, ಬಹಳಷ್ಟು ಆತಂಕಗಳು ನಿತ್ಯದ ಛಯಗಳಾಗಿ ನಮ್ಮೆದುರು ಬಿಚ್ಚಿಕೊಳ್ಳುತ್ತಿವೆ. ಮಾಹಿತಿ ತಂತ್ರಜ್ಞಾನದ ವೇಗದಾಳಿಗೆ ಸಿಲುಕಿ ಜಗತ್ತಿನ ಬಹುತೇಕ ಭಾಷೆಗಳು ಕಣ್ಮರೆಯಾಗುವ ಆತಂಕವನ್ನು ಹಲವು ಜನ ಭಾಷಾತಜ್ಞರು ಗಂಭೀರ ಸಮಸ್ಯೆಯಾಗಿ ಜಗತ್ತಿನ ಮುಂದಿಟ್ಟಿದ್ದಾರೆ.
ಈ ಆತಂಕದ ಆವರಣದಲ್ಲಿ ನಮ್ಮ ಕನ್ನಡ ಭಾಷೆಯ ಸ್ಥಿತಿ ಏನು ? ಇದು ನಾವು ಕೇಳಿಕೊಳ್ಳಬೇಕಾದ ಪ್ರಮುಖ ಪ್ರಶ್ನೆ. ಭಾಷೆ ಎಂಬುದು ಕೇವಲ ಸಂವಹನ ಸಂಕೇತವಲ್ಲ. ಅದು ಸಮುದಾಯದ ಸಂಸ್ಕೃತಿ, ನಾಗರಿಕತೆ, ಸೃಜನಶಕ್ತಿ, ಬುದ್ಧಿ ಭಾವಗಳು ಸಂಲಗ್ನಗೊಂಡ ಬದುಕಿನ ಪ್ರತೀಕ. ಅದು ಸಮುದಾಯದ ಉಸಿರು. ಇಂಥ ಭಾಷೆಯ ಅಳಿಯುವಿಕೆ ಎಂದರೆ ಬದುಕಿನ ಎಲ್ಲ ಕ್ಷೇತ್ರಗಳ ಪ್ರಮುಖ ವ್ಯಾವಹಾರಿಕತೆಯಿಂದ ಆ ಭಾಷೆಯನ್ನು ಹೊರಗಿಡುವುದು; ಆಡಳಿತ ಶಿಕ್ಷಣ ಸಂಪರ್ಕ ಮಾಧ್ಯಮ ಸ್ಥಾನದಿಂದ ಆ ಭಾಷೆಯನ್ನು ಕಣ್ಮರೆ ಮಾಡುವುದು. ಇದರ ಅರ್ಥ – ಬಹುದೊಡ್ಡ ಭಾಷಿಕ ಸಮುದಾಯವೊಂದನ್ನು ಜ್ಞಾನದ ಬೆಳಕಿನಿಂದ ದೂರವಿಡುವುದು. ಜಾಗತಿಕ ಬದುಕಿನ ಸುಖ ಸವಲತ್ತುಗಳಿಂದ ವಂಚಿಸುವುದು. ಇಂಥ ಹಲವು ಆಘಾತಕಾರೀ ಆತಂಕಗಳ ವಾತಾವರಣದಲ್ಲಿ ಇಂದು ಕನ್ನಡ ಅಕ್ಷರಲೋಕ ತನ್ನ ಗತಿಯನ್ನು ಕಂಡುಕೊಳ್ಳಬೇಕಾಗಿದೆ.
ಸಾವಿರಾರು ವರ್ಷಗಳ ಇತಿಹಾಸದಲ್ಲಿ ಸಾಂಸ್ಕೃತಿಕ, ರಾಜಕೀಯ ದಬ್ಬಾಳಿಕೆಯನ್ನು ಸಮರ್ಥವಾಗಿ ಎದುರಿಸಿ ಬೆಳೆದುಬಂದ ಕನ್ನಡ ಭಾಷೆಗೆ, ಕನ್ನಡ ಬದುಕಿಗೆ ಆತಂಕ ಆಘಾತಗಳು ಮೈಯುಂಡ ಬಾಳು. ಕುರಿತೋದದೆಯುಂ ಕಾವ್ಯ ಪ್ರಯೋಗ ಪರಿಣತಮತಿಗಳಿಂದ ಮೊದಲ್ಗೊಂಡು ಹಿತಮಿತ ಮೃದುವಚನ, ನುಡಿ ಟಠಡಢಣ, ಮಾತು ಜ್ಯೋತಿರ್ಲಿಂಗ, ಹಲಗೆ ಬಳಪವ ಪಿಡಿಯದೊಂದಗ್ಗಳಿಕೆಯಲ್ಲಿ ಒಲಿದಂತೆ ಹಾಡಿದ ಹಲವು ಕಾಲದ ಹಲವು ನಿಟ್ಟಿನ ನುಡಿಸಾಧಕರ ಮಾರ್ಗದೇಸಿಗಳ ಸಮಾಹಿತದಲ್ಲಿ ತನಗೆದುರಾದ ಆತಂಕ ಆಘಾತಗಳನ್ನು ಅರಗಿಸಿಕೊಂಡು ಕನ್ನಡದ ದೀಪ ಬೆಳಗಿದೆ. ಇದರರ್ಥ ಆಯಾ ಕಾಲದ ಕನ್ನಡ  ಸಮುದಾಯ ತನ್ನ ಕಾಲದ ಸವಾಲುಗಳಿಗೆ ತಕ್ಕ ವಿವೇಕ ತೋರಿ, ಸೃಜನಶೀಲವಾಗಿದೆ. ಆದರೆ, ಇಂದಿನ ಆತಂಕ, ಹಿಂದೆಂದಿನ ಆಕ್ರಮಣಗಳಿಗಿಂತ ಭಯಾನಕವಾದುದು. ಈ ಭಯಾನಕತೆಯನ್ನು ಎದುರಿಸುವ ಹಾಗೂ ಆರೋಗ್ಯಕರವಾಗಿ ಅದನ್ನು ಅರಗಿಸಿಕೊಂಡು ಬೆಳೆಯುವ ಸತ್ವಶಕ್ತಿ ಭಾಷೆಗಿದ್ದರೂ, ಭಾಷಿಕ ಸಮುದಾಯದ ಇಚ್ಛಾಶಕ್ತಿಯ ಕೊರತೆ ಎದ್ದುಕಾಣುವ ಸಂಗತಿ. ಈ ಇಚ್ಛಾಶಕ್ತಿ ಹೊರಗಿನಿಂದ ಆಮದು ಮಾಡಿಕೊಳ್ಳುವ ಸರಕಲ್ಲ; ಬದುಕನ್ನು ರೂಪಿಸುವ ಪ್ರಭುತ್ವ ಹಾಗೂ ಪ್ರಭುತ್ವವನ್ನು ಆಯ್ಕೆ ಮಾಡಿಕೊಳ್ಳುವ ಜನಸಮುದಾಯದೊಳಗೆ ಅರಿವೇ ಗುರುವಾಗಿ ಮೂಡಬೇಕಾದ ಪ್ರಜ್ಞಾವಿಶೇಷ ಈ ಪ್ರಜ್ಞಾ ವಿಶೇಷ ಸಿರಿಯಜ್ಜಿಯ ಸಮುದಾಯವನ್ನು ಕಡೆಗಣಿಸದೆ ಸಮೀಕರಣದ ಜ್ಞಾನಶಕ್ತಿಗೆ ಮಣೆ ಹಾಕಬೇಕಿದೆ.
ಸಾಮಾಜಿಕ ನ್ಯಾಯವನ್ನು ಸಂಸ್ಕೃತಿಯ ರುಚಿ ವಿಶೇಷತೆಯನ್ನು ಪರಿಭಾವನೆಗೆ ತಂದುಕೊಂಡು ಜಂಗಮಶೀಲವಾಗಬೇಕಿದೆ. ಅತಿರೇಕಗಳ ಅವಾಂತರದಿಂದ ಸಮುದಾಯವನ್ನು ಕಾಪಾಡುವ ಶಕ್ತಿ ಅಕ್ಷರ ಲೋಕಕ್ಕಿದೆ. ಅದ್ದರಿಂದ ಅಕ್ಷರಲೋಕ ಸೃಜನಶೀಲತೆಯನ್ನು ಎಚ್ಚರದಿಂದ ಉಳಿಸಿಕೊಳ್ಳುತ್ತಾ, ಜ್ಞಾನದ ಹೊಸ ವಿಸ್ತರಣೆಗೆ ತೆರೆದುಕೊಳ್ಳುವ ಅಗತ್ಯವಿದೆ.
ವಿಜ್ಞಾನದ ಹೊಸ ಹೊಸ ಆವಿಷ್ಕಾರಗಳಿಗೆ ಪ್ರತಿಸ್ಪಂದಿಸುತ್ತಾ ಬೆಳೆಯುವ ಭಾಷೆಯ ಸೃಜನಶೀಲತೆ ಪ್ರಕಾಶಿಸುತ್ತದೆ. ವೈಜ್ಞಾನಿಕ ವಿಚಾರ ಸೃಜನಶೀಲ ಭಾವದಲ್ಲಿ ಅಭಿವ್ಯಕ್ತಗೊಂಡಾಗ ಅದಕ್ಕೊಂದು ಮಾನವೀಯತೆಯ ಪ್ರಭೆ ಪ್ರಾಪ್ತವಾಗುತ್ತದೆ. ಹೊಸಕಾಲದ ಸಂವೇದನೆಗಳಿಗೆ ವೈಜ್ಞಾನಿಕ ವಿಚಾರಗಳಿಗೆ ತಾತ್ವಿಕ ತರ್ಕದೀಪ್ತಿಗಳಿಗೆ ತೆರೆದುಕೊಳ್ಳುವ ನಮ್ಯಗುಣ ಜೀವಂತ ಭಾಷೆಯೊಂದರ ದೊಡ್ಡಶಕ್ತಿ. ಕಾಲದ ಅಗತ್ಯಗಳಿಗೆ ಸ್ಪಂದಿಸಬಲ್ಲ ನಮ್ಯಗುಣ ಕನ್ನಡ ಭಾಷೆಯ ದೊಡ್ಡ ಶಕ್ತಿ. ಜಾಗತಿಕ ಮಟ್ಟದಲ್ಲಿ ವಿಸ್ತರಣೆಗೊಳ್ಳುತ್ತಿರುವ ಎಲ್ಲ ಜ್ಞಾನಶಾಖೆಗಳ ಪರಿಭಾಷಿಕ ಶಬ್ದ ಸಂಪತ್ತನ್ನು ಸ್ವೀಕರಿಸುತ್ತಾ, ತನ್ನುಖೇಣ ವಿಷಯಜ್ಞಾನವನ್ನು ಅರಗಿಸಿಕೊಂಡು ಕನ್ನಡ ಭಾಷೆ ಬೆಳೆಯಬೇಕಿದೆ. ಕನ್ನಡ ಜ್ಞಾನಚೇತನಗಳ ಇಚ್ಛಾಶಕ್ತಿ ಈ ದಿಸೆಯಲ್ಲಿ ಹೆಚ್ಚು ಕ್ರಿಯಾಶೀಲವಾಗಬೇಕಾದ ಅಗತ್ಯವಿದೆ. ಅಲ್ಲಮನ ಒಂದು ವಚನ ಹೀಗಿದೆ.
ಹಿಂದಣ ಅನಂತವನು ಮುಂದಣ ಅನಂತವನು
ಒಂದು ದಿನ ಒಳಕೊಂಡಿತ್ತು ನೋಡಾ 
ಒಂದು ದಿನವನೊಳಕೊಂಡು ಮಾತಾಡುವ ಮಹಾಂತನ 
ಕಂಡು ಬಲ್ಲವರಾರಯ್ಯ 
ಆದ್ಯರು ವೇದ್ಯರು ಅನಂತ ಹಿರಿಯರು ಕಾಲದಂತುವನರಿಯದೆ 
ಅಂತೆ ಹೋದರು ಕಾಣಾ ಗುಹೇಶ್ವರ.
ಜಗತ್ತಿನ ಜ್ಞಾನಕ್ಕೆ ಹಿಂದಣ ಪರಂಪರೆಯ ಅಪಾರತೆ ಇದೆ. ಮುಂದಣ ಭವಿಷ್ಯದ ಅನಂತತೆ ಇದೆ. ವರ್ತಮಾನದಲ್ಲಿ ಈ ಎರಡೂ ಸಂಲಗ್ನಗೊಂಡ ಭಾವದಲ್ಲಿ ಸೃಜನಶೀಲವಾದಾಗ ಅದು ಅಳಿಯದ ಮಾತಾಗುತ್ತದೆ. ಆ ಮಾತು ಜ್ಯೋತಿರ್ಲಿಂಗ ರೂಪಿಯಾಗುತ್ತದೆ. ನಿಜವಾದ ಪುಸ್ತಕಗಳು ಮಾತು ಜ್ಯೋತಿರ್ಲಿಂಗವಾದ ಸಂಸ್ಕೃತಿ ಸಂಚಯದ ಜ್ಞಾನದೀವಿಗೆಗಳು. ಜ್ಞಾನವನ್ನು ಕೇವಲ ಪಂಡಿತಮಾನ್ಯರ ಸ್ವತ್ತಾಗಿಸದೆ, ಜನಸಾಮಾನ್ಯರ ಬದುಕಾಗಿಸುವುದು ಅಕ್ಷರಲೋಕದ ಗುರಿಯಾಗಬೇಕು. ಜ್ಞಾನ ಪರಂಪರೆಗಳನ್ನು ಶೋಧನೆಗೆ ಹಚ್ಚುತ್ತಾ, ಆತ್ಮಾವಲೋಕನದ ಒಳಮುಖೀದರ್ಶನ ದೀಪ್ತಿಯಲ್ಲಿ ಸತ್ಯವನ್ನು ಮನಗಾಣಿಸಬೇಕು. ಕಂಡ ಸತ್ಯದ ಬೆಳಕಿನಲ್ಲಿ ವರ್ತಮಾನದ ದಾರಿ ತರೆದು ಭವಿಷ್ಯದ ಮುಂಗಾಣ್ಕೆಯಿಂದ ಗುರಿಯ ಕಡೆ ಹೆಜ್ಜೆ ಹಾಕಬೇಕು. ಇದು ಬದುಕಿನ ಗತಿಶೀಲ ಗುಣವಾದಾಗ ಅತಿರೇಕಗಳಿಗೆ ಅವಕಾಶವಿರುವುದಿಲ್ಲ.
ಇದು ಜಾಗತೀಕರಣದ ಯುಗ. ಈ ಪ್ರಕ್ರಿಯೆಯ ವೇಗ ಅಪರಿಮಿತವಾದಷ್ಟು ಅಪಾಯಕಾರಿಯೂ ಆಗಿದೆ. ಜಾಗತೀಕರಣದ ದಾಳಿಯಲ್ಲಿ ಏಕಸಂಸ್ಕೃತಿ, ಏಕಜೀವನ ಶೈಲಿ, ಏಕಭಾಷಾಧಿಪತ್ಯಕ್ಕೆ ಜಗತ್ತನ್ನು ಒಳಗುಮಾಡುವುದರಿಂದ ಆಗುವ ದುಷ್ಪರಿಣಾಮವೆಂದರೆ, ಜೀವನ ವೈವಿಧ್ಯತೆಯ ಬಹುಮುಖೀ ಸಂಸ್ಕೃತಿಗಳ ಸಾವು. ಅತಿರೇಕದ ವೈಪರೀತ್ಯಕ್ಕೆ ಒಳಗಾಗಿ ಬದುಕನ್ನು ಬರಡಾಗಿಸುವ ಹಾಗೂ ಅಸಮಾನತೆಯ ಪ್ರಮಾಣವನ್ನು ಅಗಾಧವಾಗಿಸುವ ಅಪಾಯದಿಂದ ಈ ಸಮುದಾಯಗಳನ್ನು ರಕ್ಷಿಸುವ ಅಗತ್ಯ ಇಂದಿನ ತುರ್ತು. ಈ ತುರ್ತಿನ ಸನ್ನಿವೇಶದಲ್ಲಿ ವಿವೇಕದ ದಾರಿ ತೋರಿ ಅತಿರೇಕಕ್ಕೆ ಕಡಿವಾಣವನ್ನು ಹಾಕಿ ಸಂಸ್ಕೃತಿಯನ್ನು, ಬದುಕನ್ನು ಮಾನವಕೋಟಿಯನ್ನು ಸಂರಕ್ಷಿಸಬಲ್ಲ ಶಕ್ತಿ ಅಕ್ಷರ ಲೋಕಕ್ಕಿದೆ. ಏಕರೂಪೀ ಗುಣದಿಂದ ಕೂಡಿದ ಗಣಕೀಕರಣದ ಏಕಾಧಿಪತ್ಯಕ್ಕಿಂತ ಬಹುರೂಪಿ ಗುಣದ ಪ್ರತಿಭಾ ಸಂಪನ್ನತೆಯಿಂದ ಹೊಳೆದ ಅಕ್ಷರಲೋಕ ಜಗತ್ತಿನ ವೈವಿಧ್ಯತೆಯನ್ನು ಸಂರಕ್ಷಿಸುತ್ತದೆ. ವೈವಿಧ್ಯತೆಗಳೊಳಗಿನ ಸೃಜನಶೀಲತೆಯನ್ನು ಬೆಳೆಸುತ್ತದೆ.
ಪುಸ್ತಕಗಳು ಅಮೂರ್ತವಾದ ಜ್ಞಾನಸಂಪತ್ತನ್ನು ಧಾರಣ ಮಾಡಿಕೊಂಡ ಶಬ್ಧರೂಪಗಳು. ಶಬ್ದ ಕೇವಲ ಅರ್ಥದ ಅಭಿದಾವೃತ್ತಿಯಲ್ಲಿ ನೆಲೆ ನಿಲ್ಲುವುದಲ್ಲ ವ್ಯಂಜನಾ ವ್ಯಾಪಾರದಲ್ಲಿ ಅನುಭಾವಿಕವಾಗುವುದು. ಈ ವ್ಯಂಜನಾ ವ್ಯಾಪಾರ ಬುದ್ಧಿಭಾವಗಳ ವಿದ್ಯುದಾಲಿಂಗನ ಪ್ರಭೆಯ ಫಲಿತ. ಹೀಗಾಗಿ ಪುಸ್ತಕಗಳು ಸಂಸ್ಕೃತಿ ನಾಗರಿಕತೆಗಳ ಸಂಚಯಿತ ಫಲವಾದಷ್ಟೇ ಸಂಸ್ಕೃತಿಯನ್ನು ನಿರಂತರವಾಗಿ ಉಜ್ಜೀವಿಸುವ ಧಾತು ದ್ರವ್ಯಗಳು.
ಕನ್ನಡ ಪುಸ್ತಕ ಪ್ರಾಧಿಕಾರವು ಕರ್ನಾಟಕದಾದ್ಯಂತ ಪುಸ್ತಕ ಸಂಸ್ಕೃತಿಯನ್ನು ಬೆಳೆಸುವ ಸದುದ್ದೇಶದಿಂದ ಪ್ರಾರಂಭವಾದ ಒಂದು ಸಂಸ್ಕೃತಿ ಕೇಂದ್ರ. ವಾಚನಾಭಿರುಚಿಯನ್ನು ಬೆಳೆಸುವುದು ಹಾಗೂ ಪುಸ್ತಕೋದ್ಯಮವನ್ನು ಆರೋಗ್ಯಕರವಾಗಿ ಪೋಷಿಸುವುದು ಪ್ರಾಧಿಕಾರದ ಹೊಣೆಯಾಗಿರುತ್ತದೆ. ಅದಕ್ಕಾಗಿ ಹಲವು ರೀತಿಯ ಕಾರ್ಯಯೋಜನೆಗಳನ್ನು ಪ್ರಾಧಿಕಾರ ರೂಪಿಸಿಕೊಂಡಿದೆ. ಯುವ ಸಮುದಾಯದಲ್ಲಿ ವಾಚನಾಭಿರುಚಿ ಹೆಚ್ಚಿಸಲು ವಾಚನಾಭಿರುಚಿ ಕಮ್ಮಟಗಳನ್ನು ನಡೆಸುತ್ತಿದೆ. ಪ್ರಕಾಶಕರು, ಲೇಖಕರು ಹಾಗೂ ಓದುಗರ ನಡುವೆ ಚಿಂತನಾ ಕಮ್ಮಟಗಳನ್ನು ನಡೆಸುತ್ತಿದೆ. ಇವುಗಳ ಜೊತೆಗೆ ಎರಡನೆಯ ಆದ್ಯತೆಯಾಗಿ ಪುಸ್ತಕ ಪ್ರಕಟಣೆಯ ಜವಾಬ್ದಾರಿಯನ್ನು ನಿರ್ವಹಿಸುತ್ತಿದೆ. ಶೈಕ್ಷಣಿಕ ಶಿಸ್ತಿನಲ್ಲಿ ಅಧ್ಯಯನ ಮಾಡುವ ಪರಾಮರ್ಶನ ಗ್ರಂಥಗಳ ಜೊತೆಗೆ ಜನಸಾಮಾನ್ಯರಿಗೆ ಬೇಕಾದ ಅರಿವನ್ನು ಹಂಚುವ ಪುಸ್ತಕಗಳ ಪ್ರಕಟಣೆಯೂ ಪ್ರಾಧಿಕಾರದ ಉದ್ದೇಶವಾಗಿದೆ.
* * * * *
ಜೈನಧರ್ಮಕ್ಕೆ ಐದುಸಾವಿರ ವರ್ಷಗಳ ಪ್ರಾಚೀನ ಇತಿಹಾಸವಿದೆ. ತಾನು ಬೋಧಿಸಿದ ಅಹಿಂಸೆ ಅಪರಿಗ್ರಹ ನೀತಿ, ಸಮ್ಯಕ್‌ತತ್ವ ಹಾಗೂ ಅನೇಕಾಂತವಾದಗಳ ಪ್ರತಿಪಾದನೆಯ ಮುಖೇನ ಈ ನೆಲದ ಜೀವನಗತಿಯ ಮೇಲೆ ಅಪಾರ ಪರಿಣಾಮವನ್ನು ಉಂಟುಮಾಡಿದ ಧರ್ಮವಿದು. ಕನ್ನಡ ಸಾಹಿತ್ಯದ ಮಟ್ಟಿಗಂತೂ ಜೈನಧರ್ಮದ ಪ್ರಭಾವ ಪ್ರೇರಣೆಗಳು ನಖಮಾಂಸ ಭಾವದ ನೆಲೆಯವು. ಕನ್ನಡ ನೆಲದಲ್ಲಿ ನಡೆದ ಹಲವು ಧಾರ್ಮಿಕ ಸಂಘರ್ಷಗಳ ಮುಖಾಮುಖಿತ್ವದಲ್ಲಿ ಜೈನಧರ್ಮದ ಏಳುಬೀಳುಗಳು ಕನ್ನಡ ಸಂಸ್ಕೃತಿಯ ಜೀವನೇತಿಹಾಸವನ್ನು ಪ್ರತಿಬಿಂಬಿಸುವುದೇ ಆಗಿದೆ.
ಭಗವಾನ್ ಮಹಾವೀರರ ೨೬೦೦ನೆಯ ಜನ್ಮಕಲ್ಯಾಣ ಮಹೋತ್ಸವದ ಅಂಗವಾಗಿ ಜೈನಧರ್ಮಕ್ಕೆ ಸಂಬಂಧಿಸಿದ ಕೆಲವು ವಿಚಾರಗಳ ಪುಸ್ತಿಕೆಗಳನ್ನು ಕನ್ನಡ ಪುಸ್ತಕ ಪ್ರಾಧಿಕಾರ ಪ್ರಕಟಿಸುತ್ತಿದೆ. ಸಮಣಸುತ್ತಂ.. ಅನೇಕಾಂತವಾದ, ಅಹಿಂಸೆ, ಹೇಮಚಂದ್ರ, ಮಹಾವೀರವಾಣಿ, ಸಾಮ್ರಾಟ್ ಶ್ರೇಣಿಕ ಬಿಂಬಸಾರ, ಮಹಾ ಪುರಾಣ, ಕುಂದಾಕುಂದಾಚಾರ್ಯ, ಚಂದನಾಂಬಿಕೆ – ಇವೇ ಈ ಪುಸ್ತಿಕೆಗಳು. ಧಾರ್ಮಿಕ ವಿಚಾರಗಳು ಕೇವಲ ಪಂಡಿತಮಾನ್ಯರ ಜಿಜ್ಞಾಸೆಯ ವಿಚಾರಗಳಾಗಿ ಮಾತ್ರ ಉಳಿಯದೆ ಶ್ರೀಸಾಮಾನ್ಯರ ಅರಿವಿಗೆ ಅನ್ನವಾಗಬೇಕು ಎಂಬುದು ಇಂಥ ಪ್ರಕಟಣೆಯ ಹಿಂದಿನ ಉದ್ದೇಶ.
ಭಗವಾನ್ ಮಹಾವೀರರ ೨೬೦೦ನೇಯ ಜನ್ಮಕಲ್ಯಾಣ ಮಹೋತ್ಸವದ ರಾಜ್ಯ ಸಮಿತಿಯ ಅಧ್ಯಕ್ಷರಾದ ಸನ್ಮಾನ್ಯ ಶ್ರೀ ಮಲ್ಲಿಕಾರ್ಜುನ ಖರ್ಗೆಯವರ ಅಪೇಕ್ಷೆಗೆ ಅನುಸಾರವಾಗಿ ಈ ಪ್ರಕಟಕಾರ್ಯ ನಡೆಯುತ್ತಿದೆ. ಸಂಪಾದಕ ಮಂಡಳಿಯವರು ವಿಷಯಗಳ ಆಯ್ಕೆ ಮಾಡಿ, ವಿಷಯತಜ್ಞರಿಂದ ಬರೆಸುವ ಜವಾಬ್ದಾರಿಯನ್ನು ಯಶಸ್ವಿಯಾಗಿ ನಿರ್ವಹಿಸಿದ್ದಾರೆ. ಸಂಪಾದಕರಾಗಿ ಡಾ || ಎಂ.ಎ ಜಯಚಂದ್ರ ಅವರು ದಕ್ಷತೆಯಿಂದ ಕಾರ್ಯ ನಿರ್ವಹಿಸಿದ್ದಾರೆ. ಈ ಎಲ್ಲ ಮಹನೀಯರಿಗೆ ಕನ್ನಡ ಪುಸ್ತಕ ಪ್ರಾಧಿಕಾರವು ಆತ್ಮೀಯ ಕೃತಜ್ಞತೆಗಳನ್ನು ಸಲ್ಲಿಸುತ್ತದೆ.
ದಿನಾಂಕ : ೮.೯.೨೦೦೫ 						ಪ್ರೊ| ಎಸ್.ಜಿ. ಸಿದ್ದರಾಮಯ್ಯ

ಸ್ಥಳ : : ಬೆಂಗಳೂರು							   ಅಧ್ಯಕ್ಷರು


ಶ್ರೀ ಕುಂದಕುಂದಾಚಾರ್ಯರು
ಜೈನಧರ್ಮವನ್ನು ಅತ್ಯುಜ್ವಲವಾಗಿ ಬೆಳಗಿದ ಇಪ್ಪತ್ನಾಲ್ಕನೆಯ ತೀರ್ಥಂಕರ ಭಗವಾನ್ ಶ್ರೀ ವರ್ಧಮಾನ ಮಹಾವೀರರ ೨೬೦೦ನೆಯ ಜನ್ಮಜಯಂತಿಯ ಐತಿಹಾಸಿಕ ಸಂದರ್ಭದಲ್ಲಿ ನಾವೆಲ್ಲ ಭಾಗಿಗಳಾಗುತ್ತಿರುವುದು ಒಂದು ಸಂತೋಷದ ಸಂಗತಿಯಾಗಿದೆ. ಮಹಾವೀರರು ಬೋಧಿಸಿದ ಧರ್ಮದ ಪರಂಪರೆಯಲ್ಲಿ ಎಷ್ಟೋ ಮಹಾಪುರುಷರು ಆಗಿಹೋಗಿದ್ದಾರೆ. ಆದರೆ ಅವರೆಲ್ಲರನ್ನೂ ಏಕಕಾಲದಲ್ಲಿ ಸ್ಮರಣೆ ಮಾಡುವುದಿಲ್ಲ. ಮಹಾವೀರರ ನಂತರ ತತ್ ಕ್ಷಣ ಸ್ಮರಿಸಿಕೊಳ್ಳುವುದು ಅವರ ಪ್ರಥಮ ಶಿಷ್ಯರಾದ ಪ್ರಥಮ ಗಣಧರ ಇಂದ್ರಭೂತಿ ಗೌತಮ ಸ್ವಾಮಿಯವರನ್ನು, ಗೌತಮ ಗಣಧರರ ನಂತರ ಸುಧರ್ಮ ಮತ್ತು ಜಂಬೂಸ್ವಾಮಿಗಳು ಕೇವಲಿಗಳಾದರು. ಆನಂತರ ಐದು ಜನ ಶ್ರುತಕೇವಲಿಗಳಾದರು. ಇವರೆಲ್ಲರ ನಂತರ ಈ ಪರಂಪರೆಯಲ್ಲಿ ಬಂದ ಶ್ರೀ ಕುಂದಕುಂದಾಚಾರ್ಯರನ್ನು ಗೌತಮ ಸ್ವಾಮಿಯವರ ನಂತರ ಸ್ಮರಣೆ ಮಾಡಲಾಗುತ್ತದೆ. ಆ ಒಂದು ಮಂಗಲ ಶ್ಲೋಕ ಹೀಗಿದೆ -
ಮಂಗಲಂ ಭಗವಾನ್ ವೀರೋ 
ಮಂಗಲಂ ಗೌತಮೋ ಗಣೀ | 
ಮಂಗಲಂ ಕುಂದಕುಂದಾರ್ಯೋ
ಜೈನಧರ್ಮೋಸ್ತು ಮಂಗಲಂ ||
ಈ ಮಂಗಲಶ್ಲೋಕ ಕೇವಲ ಶ್ಲೋಕವಾಗಿರದೆ ದಿಗಂಬರ ಪರಂಪರೆಯ ನಿತ್ಯ ಪಠಿಸುವ ಮಂಗಲ ಸ್ತೋತ್ರವಾಗಿದೆ. ಕುಂದಕುಂದರ ಮೇರು ಸದೃಶ ವ್ಯಕ್ತಿತ್ವಕ್ಕೆ ಈ ಶ್ಲೋಕ ಕನ್ನಡಿ ಹಿಡಿದಂತಿದೆ. ಆಚಾರ್ಯರು ತಮ್ಮ ವ್ಯಕ್ತಿತ್ವದಿಂದ ಕೊಡುಗೆಗಳಿಂದ ಯುಗ ಪ್ರವರ್ತಕರಾದರು. ಇವರ ನಂತರ ಬಂದ ಜೈನಾಚಾರ್ಯರು ತಾವು ಕುಂದಕುಂದರ ಪರಂಪರೆಗೆ ಸೇರಿದವರು ಎಂದು ಘೋಷಿಸಿಕೊಳ್ಳುವುದರಲ್ಲಿ ಹೆಮ್ಮೆ ಪಟ್ಟಿದ್ದಾರೆ.
ಅನೇಕ ಮಹಾದಾರ್ಶನಿಕರ ಕೃತಿಗಳು ದೊರೆಯುತ್ತವೆ. ಆದರೆ ಅವರ ವೈಯಕ್ತಿಕ ಜೀವನ ವಿವರಗಳು ದೊರೆಯುವುದಿಲ್ಲ. ಹಾಗೆಯೇ ಶ್ರೀ ಕುಂದಕುಂದಾಚಾರ್ಯರ ವ್ಯಕ್ತಿಗತ ವಿವರಗಳು ಅಧಿಕೃತ ಎಂದು ಹೇಳಲು ಅಲಭ್ಯವಾಗಿದೆ. ಇವರ ಕಾಲದ ಬಗ್ಗೆಯೂ ಏಕಾಭಿಪ್ರಾಯವಿಲ್ಲ. ಸಮಯಸಾರದ ಸಂಪಾದಕರಾದ ಶ್ರೀ ಬಲಭದ್ರ ಜೈನ್ ಅವರು ಕುಂದ ಕುಂದಾಚಾರ್ಯರ ಕಾಲವನ್ನು ಕ್ರಿ.ಪೂ. ಒಂದನೆಯ ಶತಮಾನವೆಂದು ವಿವರಗಳೊಡನೆ ಹೇಳಿದ್ದಾರೆ. ಆದರೆ ಜೈನಶಾಸ್ತ್ರ ಮತ್ತು ಪ್ರಾಕೃತಗಳಲ್ಲಿ ಅಂತರರಾಷ್ಟ್ರೀಯ ವಿದ್ವಾಂಸರಾಗಿದ್ದ ಡಾ. ಆ.ನೇ. ಉಪಾಧ್ಯೆ (ಆದಿನಾಥ ನೇಮಿನಾಥ ಉಪಾಧ್ಯೆ) ಅವರು ಕುಂದಕುಂದರ ಪ್ರವಚನಸಾರ ಗ್ರಂಥದ ಸಂಪಾದನೆಯ ಸುದೀರ್ಘ ಪ್ರಸ್ತಾವನೆಯಲ್ಲಿ ಅನೇಕ ಆಧಾರಗಳಿಂದ ಆಚಾರ‍್ಯರ ಕಾಲವನ್ನು ಕ್ರಿ.ಶ.ದ ಆರಂಭದ ಕಾಲವೆಂದು ಹೇಳಿದ್ದಾರೆ. ಕ್ರಿ.ಪೂ.ದ ಅಂತ್ಯದ ಹಾಗೂ ಕ್ರಿ.ಶ.ದ ಆರಂಭದ ನಡುವಣ ಕಾಲವನ್ನು ಕುಂದಕುಂದಾಚಾರ್ಯರ ಕಾಲವೆಂದು ಪರಿಗಣಿಸಬಹುದು.
ಕುಂದಕುಂದರಾಚಾರ್ಯರ ಹಸರಿನ ಬಗ್ಗೆ ಬಹಳಷ್ಟು ವಿಚಾರ ಚರ್ಚೆಗಳು ಆಗಿವೆ. ಇವರಿಗೆ ಪದ್ಮನಂದಿ ಏಲಾಚಾರ್ಯ, ವಕ್ರಗ್ರೀವಾಚಾರ‍್ಯ ಗೃದ್ಧ್ರಪಿಂಛಾಚಾರ‍್ಯ ಮತ್ತು ಕುಂದಕುಂದಾಚಾರ್ಯ ಎಂಬ ಒಟ್ಟು ಐದು ಹೆಸರುಗಳಿದ್ದವೆಂದು ತಿಳಿದುಬರುತ್ತದೆ. ಆದರೆ ಪದ್ಮನಂದಿ, ಏಲಾಚಾರ್ಯ, ಕುಂದಕುಂದಾಚಾರ್ಯ ಎಂಬುವು ಮಾತ್ರ ಇವರ ಹೆಸರುಗಳು ಮತ್ತು ಉಳಿದವು ಇವರ ಹೆಸರುಗಳಲ್ಲ ಎಂದು ವಿದ್ವಾಂಸರು ತರ್ಕಿಸಿದ್ದಾರೆ. ಪದ್ಮನಂದಿ ಎಂಬುದು ಇವರು ಮುನಿಪದ ಸ್ವೀಕರಿಸಿದಾಗಿನ ಹೆಸರು. ಏಲಾಚಾರ್ಯ ಎಂಬುದು ಮುನಿಯಾಗಿ ಮೇಲಿನ ಪದವಿಗೇರಿದಾಗಿನ ಹೆಸರು. ಮುನಿಸಂಘದ ಆಚಾರ‍್ಯರಾದಾಗ ಅವರನ್ನು ಅವರ ಹುಟ್ಟೂರಿನ ಹೆಸರನ್ನೊಳಗೊಂಡಂತೆ ಕುಂದಕುಂದಾಚಾರ್ಯ ಎಂದು ಗುರುತಿಸಲಾಗಿದೆ ಎಂದು ತಿಳಿಯಬಹುದಾಗಿದೆ.
ಇವರ ಕೃತಿಗಳಲ್ಲಿ 'ಬಾರಸ ಅಣುವೆಕ್ಖ' ಎಂಬುದೂ ಒಂದು ಆಧ್ಯಾತ್ಮಿಕ ಗ್ರಂಥ. ಇದರ ಒಂದು ಗಾಹೆ ಹೀಗಿದೆ :
ಇದಿ ಣಿಚ್ಚಯ ವವಹಾರ ಭಣಿಯಂ |
ಕುಂದಕುಂದ ಮುಣಿಣಾಹೇ 
ಜೋ ಭಾವಇ ಸುದ್ಧಮಣೋ 
ಸೋ ಪಾವಇ ಪರಮ ಣಿವ್ವಾಣಂ || 
ಇದರಿಂದ ಅವರ ಹೆಸರು ಕುಂದಕುಂದ ಎಂಬುದು ಖಾತರಿಯಾಗುತ್ತದೆ. 
“ಬೋಧಪಾಹುಡ” ಎಂಬುದೂ ಕುಂದಕುಂದರ ಗ್ರಂಥ. ಈ ಕೃತಿಯಲ್ಲಿ ಅವರು ತಮ್ಮನ್ನು “ಸೀಸೇಣ ಯ ಭದ್ಧಬಾಹುಸ್ಸ” ಎಂದು ಕರೆದುಕೊಂಡಿದ್ದಾರೆ ಹಾಗೂ 'ಸುದಣಾಣೀ ಭದ್ದಬಾಹೂ ಗಮಯಗುರು ಭಯವದೋ ಜಯಓ ಎಂದೂ ಹೇಳಿದ್ದಾರೆ. ಮೊದಲು ತಮ್ಮನ್ನು ಭದ್ರಬಾಹುವಿನ ಶಿಷ್ಯ ಎಂದಿದ್ದಾರೆ. ಇನ್ನೊಂದು ಕಡೆ ಶ್ರುತಜ್ಞಾನಿ (ಶ್ರುತಕೇವಲಿ) ಯಾದ ಭದ್ರಬಾಹು ತಮ್ಮ ಗಮಕಗುರು, ಆ ಭಗವಂತನಿಗೆ ಜಯವಾಗಲಿ ಎಂದಿದ್ದಾರೆ. ಗಮಕಗುರು ಎಂದರೆ ಪರಂಪರೆಯ ಗುರು ಎಂದು ತಿಳಿಯಲಾಗಿದೆ.
ಒಂದು ಕಾಲಕ್ಕೆ ಸಾಂಸ್ಕೃತಿಕವಾಗಿ ಕರ್ನಾಟಕದ ಒಂದು ಭಾಗವೇ ಆಗಿದ್ದು ಈಗ ಆಂಧ್ರಪ್ರದೇಶದ ಅನಂತಪುರ ಜಿಲ್ಲೆಯ ಗುತ್ತಿ ತಾಲೂಕಿನ ಕೊನಕೊಂಡ್ಲು ಎಂಬ ಚಿಕ್ಕ ಊರು ಕುಂದಕುಂದಾಚಾರ್ಯರ ಜನ್ಮಸ್ಥಾನವಾಗಿರಬೇಕೆಂದು ತಿಳಿಯಲಾಗಿದೆ. ಈ ಊರಿನಲ್ಲಿ ದೊರೆಯುವ ಕನ್ನಡ ಶಾಸನಗಳು, ಆ ಪ್ರದೇಶ ಸಾಂಸ್ಕೃತಿಕವಾಗಿ ಕರ್ನಾಟಕದ ಭಾಗವಾಗಿತ್ತೆಂಬುದನ್ನು ತೋರಿಸಿಕೊಡುತ್ತವೆ. ಈ ಊರಿನ ಒಂದು ಶಿಲಾಶಾಸನವು ಆ ಊರು ಪ್ರಖ್ಯಾತರಾದ ಆಚಾರ್ಯ ಪದ್ಮನಂದಿ ಭಟ್ಟಾರಕರ ಜನ್ಮಸ್ಥಳವೆಂಬುದನ್ನು ತಿಳಿಸುತ್ತದೆ. ಹಿಂದೆಯೇ ನೋಡಿದಂತೆ ಪದ್ಮನಂದಿ ಎಂಬುದು ಕುಂದಕುಂದಾಚಾರ್ಯರ ಮುನಿಪದದ ಹೆಸರಾಗಿತ್ತು. ಈ ಊರಿನಿಂದ ಗುಂತಕಲ್ಲು ನಗರದ ಕಡೆಗೆ ಹೋಗುವ ರಸ್ತೆಯ ಬಲಗಡೆ ಇರುವ ಗುಡ್ಡದ ಮೇಲೆ ಮುಚ್ಚಣಿಗೆಯಿಲ್ಲದ ಒಂದು ಬಸದಿಯಿದೆ. ಅಲ್ಲಿ ಉತ್ತರಾಭಿಮುಖವಾಗಿರುವ ಕಾಯೋತ್ಸರ್ಗದಲ್ಲಿರುವ ಸುಮಾರು ನಾಲ್ಕು ಅಡಿ ಎತ್ತರದ ಎರಡು ತೀರ್ಥಂಕರರ ವಿಗ್ರಹಗಳು ಮುಕ್ಕೊಡೆ ಸಹಿತ ಇವೆ. ಅವುಗಳ ಪಾದಪೀಠದಲ್ಲಿ ಕನ್ನಡ ಶಾಸನಗಳಿವೆ. ಈ ವಿಗ್ರಹಗಳು ಸು. ೧೩ನೇ ಶತಮಾನಕ್ಕೆ ಸೇರಿದವು. ಈ ಬಸದಿಯ ದಕ್ಷಿಣಕ್ಕೆ ಬಂಡೆಯ ಮೇಲೆ ಸುಮಾರು ಎಂಟು ಅಡಿ ಎತ್ತರದ ಕಮಲಾಸನ ಜಿನನ ರೇಖಾಚಿತ್ರವಿದೆ. ಬಹುಶಃ ಶ್ರವಣಬೆಳಗೊಳದಲ್ಲಿರುವಂತೆ ಇಲ್ಲಿಯೂ ಒಂದು. ಬಾಹುಬಲಿ ವಿಗ್ರಹದ ನಿರ್ಮಾಣಕ್ಕೆಂದು ಪೂರ್ವಭಾವಿಯಾಗಿ ಬಿಡಿಸಿಕೊಂಡ ರೇಖಾಚಿತ್ರವಿರಬಹುದು. ಇನ್ನೊಂದು ಹಾಸು ಬಂಡೆಯ ಮೇಲೆ ಸುಮಾರು ಐದು ಅಡಿ ವಿಸ್ತಾರದಲ್ಲಿ ಜಂಬೂದ್ವೀಪದ ರೇಖಾಚಿತ್ರವಿದೆ. ಸುತ್ತಲ ಬಂಡೆಗಳ ಮೇಲೆ ಏಳನೇ ತಮಾನದಿಂದ ಹನ್ನೊಂದನೇ ಶತಮಾನದವರೆಗೆ ಸೇರುವ ಕೆಲವು ಶಾಸನಗಳಿವೆ ಹಾಗೂ ಪಾದ ಚಿಹ್ನೆಗಳಿವೆ. ಈ ಗುಡ್ಡವನ್ನೂ ಈಗಲೂ 'ರಸಸಿದ್ದುಲಗುಟ್ಟ' ಎಂದು ಕರೆಯುತ್ತಾರೆ. ಬಹಳಷ್ಟು ಪ್ರಾಚೀನ ಜೈನ ಅವಶೇಷಗಳು ಈ ಗುಡ್ಡದಲ್ಲಿಯೇ ಪ್ರಮುಖವಾಗಿ ಕಂಡುಬರುತ್ತವೆ. ಊರೊಳಗೆ ಕೆಲವು ಶಾಸನಗಳಿವೆ. ಊರಿನಿಂದ ಗುತ್ತಿ ನಗರದ ಕಡೆಗೆ ಹೋಗುವ ಮಾರ್ಗದ ಎಡಗಡೆ ವಿಶಾಲವಾದ ಒಂದು ಕಲ್ಲು ಗುಡ್ಡವಿದೆ. ಇಲ್ಲಿ ಸಮಾಧಿ ಮರಣ ಹೊಂದಿದವರ ಸ್ಮಾರಕಗಳಿವೆ. ಕನ್ನಡ ಕಾವ್ಯಗಳಲ್ಲಿ ಈ ಆಚಾರ್ಯರ ಸ್ಥಳವನ್ನು ಹೇಳುವಾಗ ಕೊಂಡಕುಂದೆ ಎಂದೇ ಹೇಳಿದ್ದಾರೆ. ಕೊಂಡಕುಂದ ಅಥವಾ ಕೊಂಡಕುಂದೆ ಎಂಬ ಅಚ್ಚಗನ್ನಡ ಹೆಸರಿನ ಈ ಊರು ರಾಜಕೀಯ ಪ್ರಾದೇಶಿಕ ವಿಭಜನೆಯ ನಂತರ ಆಂಧ್ರದ ಪ್ರಭಾವದಿಂದ ಈಗ ಕೊನಕೊಂಡ್ಲ ಅಥವಾ ಕೊನಕುಂಟ್ಲ ಎಂದು ಕರೆಯಲ್ಪಡುತ್ತಿದೆ. ಕರ್ನಾಟಕದಲ್ಲಿ ಈಗಲೂ 'ಕುಂದ' ಇಲ್ಲವೇ “ಗುಂದ' ಎಂಬ ಪದದಿಂದ ಕೊನೆಯಾಗುವ ಊರಿನ ಹೆಸರುಗಳು ದೊರೆಯುತ್ತವೆ. ಮುಳಗುಂದ, ಹುನಗುಂದ, ನರಗುಂದ, ನವಲಗುಂದ ಮೊದಲಾದ ಊರಿನ ಹೆಸರುಗಳನ್ನು ಈ ಸಂದರ್ಭದಲ್ಲಿ ಗಮನಿಸಬಹುದು. ಗುಂದ, ಕುಂದ ಶಬ್ದದ ಜ್ಞಾತಿಶಬ್ದ ತಮಿಳನ್ನು 'ಕುನ್ರಮ್‌' ರೂಪದಲ್ಲಿ ದೊರೆಯುತ್ತದೆ. 'ಕುಂದ' ಅಥವಾ 'ಕುನ್ರಮ್' ಎಂಬುದು ಒಂದು ಸ್ಥಳದ ಹೆಸರಿನ ಭಾಗವಾಗಿ ಬಂದಾಗ ಅದನ್ನು ಬೆಟ್ಟದ ಮೇಲಿನ ವಸತಿ ಪ್ರದೇಶ ಎಂದು ತಿಳಿಯಬಹುದು. ಕೊಂಡ ಎಂದರೆ ಬೆಟ್ಟ ಎಂಬ ಅರ್ಥವಿದೆ.
ಕೊನಕೊಂಡ್ಲದಲ್ಲಿ ಕೈಲಾಸಪ್ಪ ಗುಟ್ಟವೆಂದು ಕರೆಯುವ, ಈಗ ಎರಡು ವಿಗ್ರಹಗಳು ಇರುವ ಬಸದಿಯ ಬಳಿ ಇರುವ ಒಂದು ಶಾಸನವು 'ಕೊಂಡ ಕುಂದೆಯ ತೀರ್ಥ' ಎಂಬ ಪದವನ್ನು ಬಳಸಿದೆ. ಅಂದರೆ ಈ ಪ್ರದೇಶವು 'ತೀರ್ಥ' ಎಂಬ ಖ್ಯಾತಿಯನ್ನು ಪಡೆದಿತ್ತು ಎಂಬುದು ಖಚಿತ. ಈ ಊರಿನಲ್ಲಿ ಆದಿ ಚೆನ್ನಕೇಶವನ ಗುಡಿಯ ಮುಂದೆ ಒಂದು ಜೈನ ಶಿಲಾಶಾಸನವಿದೆ. ಆಚಾರ್ಯ ಪದ್ಮನಂದಿ ಭಟ್ಟಾರಕರ ಜನ್ಮಭೂಮಿಯಾದ ಕಾರಣ ಆ ಸ್ಥಳ ಲೋಕದ ಬಹಳ ಗೌರವಕ್ಕೆ ಪಾತ್ರವಾಗಿತ್ತು. ಪದ್ಮನಂದಿ ಭಟ್ಟಾರಕರು ಅನೇಕಾಂತ ಸಿದ್ಧಾಂತದಿಂದ ಎಲ್ಲ ದಿಕ್ಕುಗಳಲ್ಲಿಯೂ ಜಯಶಾಲಿಗಳಾಗಿದ್ದರು ಎಂದು ಈ ಶಿಲಾಶಾಸನ ತಿಳಿಸಿಕೊಡುತ್ತದೆ. ಈ ಶಾಸನ ಕುಂದಕುಂದಾಚಾರ್ಯರನ್ನು ಚಾರಣರೊಡನೆ ಸಮೀಕರಿಸಿದೆ. ಪದ್ಮನಂದಿ ಎಂಬ ಹೆಸರು ಈ ಶಾಸನದಲ್ಲಿ ಎರಡು ಸಲ ಹೆಸರಿಸಲ್ಪಟ್ಟಿದೆ. ಕುಂದಕುಂದಾನ್ವಯದ ಉಲ್ಲೇಖ ಕೂಡ ಈ ಶಾಸನದಲ್ಲಿದೆ.
ದಿಗಂಬರ ಜೈನ ಆಗಮ ಗ್ರಂಥಗಳ ರಚನೆಯ ಇತಿಹಾಸವನ್ನು 'ಶ್ರುತಾವತಾರ' ಎಂಬ ತನ್ನ ಕೃತಿಯಲ್ಲಿ ಹೇಳಿರುವ ಇಂದ್ರನಂದಿಯವರು ಪದ್ಮನಂದಿ ಮುನಿಯನ್ನು ಅಂದರೆ ಕುಂದಕುಂದಾಚಾರ್ಯರನ್ನು ಕುಂದಕುಂದಪುರವಾಸಿ ಎಂದು ಹೇಳಿದ್ದಾರೆ. ಶ್ರವಣಬೆಳಗೊಳದ ಚಂದ್ರಗಿರಿಯ ೧೧೨೯ರ ಒಂದು ಶಾಸನದಲ್ಲಿ ಕುಂದಕುಂದಾಚಾರ್ಯರನ್ನು 'ಕೌಣ್ದಕುನ್ದ' ಎಂದು ಹೆಸರಿಸಿದೆ. ಹಳೇಬೀಡಿನ ಹತ್ತಿರವಿರುವ ಬಸ್ತಿಹಳ್ಳಿಯಲ್ಲಿನ ೧೧೩೪ರ ಒಂದು ಶಾಸನವು "ಚಾರಣರ ಕರುಣೆಯನ್ನು ಪಡೆದ ಕೊಂಡಕುಂದೆಯ ನಿವಾಸಿ ಕುಂಡಕುಂದರು” ಎಂದು ಕೊಂಡಾಡಿದೆ. ಕುಂದಕುಂದಾಚಾರ್ಯರನ್ನು ಕುಂದಕುಂದಾನ್ವಯವನ್ನೂ, ಉಲ್ಲೇಖಿಸುವ ನೂರಾರು ಶಾಸನೋಲ್ಲೇಖಗಳೂ ಸಾಹಿತ್ಯೋಲ್ಲೇಖಗಳೂ ದೊರೆಯುತ್ತವೆ. ಚಿಕ್ಕಬೆಟ್ಟದಲ್ಲಿರುವ, ಕ್ರಿ.ಶ. ೧೧೧೨೯ರ ಶಾಸನವು ಭದ್ರಬಾಹು ಚಂದ್ರಗುಪ್ತರ ನಂತರ ಬಂದ ಕುಂದಕುಂದ (ಕೌಣ್ಡಕುನ್ದ) ರಿಂದ ಈ ಭರತವರ್ಷದಲ್ಲಿ ಶ್ರುತಜ್ಞಾನವು ಪ್ರತಿಷ್ಟಿತವಾದುದನ್ನು ಕೊಂಡಾಡಿದೆ. ಶ್ರವಣಬೆಳಗೊಳದಲ್ಲಿ ಸುಮಾರು ನಲವತ್ತು ಶಿಲಾಶಾಸನಗಳು, ಕುಂದ ಕುಂದಾಚಾರ್ಯರನ್ನೂ ಅವರಿಂದ ಪ್ರಾರಂಭವಾದ ಕುಂದಕುಂದಾನ್ವಯವನ್ನೂ ಹೆಸರಿಸುತ್ತವೆ.
ಕನ್ನಡ ಕವಿಗಳಲ್ಲಿ ಪಂಪ, ನಾಗಚಂದ್ರ, ನಯಸೇನ, ಕರ್ಣಪಾರ್ಯ, ಅಗ್ಗಳ, ಬ್ರಹ್ಮಶಿವ, ಪಾರ್ಶ್ವಪಂಡಿತ, ಗುಣವರ್ಮ, ಜನ್ನ, ಕಮಲಭವ, ಬಾಹುಬಲಿಕವಿ, ಒಂದನೆಯ ಮಂಗರಾಜ, ಕುಮುದೇಂದು, ಭಾಸ್ಕರ, ಪಾಯಣವರ್ಣಿ, ದೇವಪ್ಪಕವಿ, ವೃತ್ತವಿಲಾಸ ಶ್ರುತಕೀರ್ತಿ, ರತ್ನಾಕರವರ್ಣಿ ಇವರೆಲ್ಲ ಕುಂದಕುಂದಾಚಾರ್ಯರನ್ನೂ ಕುಂದಕುಂದಾನ್ವಯವನ್ನೂ ತಮ್ಮ ಕೃತಿಗಳಲ್ಲಿ ಬಹಳ ಗೌರವದಿಂದ ಸ್ಮರಿಸಿದ್ದಾರೆ. ಬಹುತೇಕ ದಿಗಂಬರ ಜೈನ ಸಂಸ್ಕೃತ ಕವಿಗಳೂ ಕುಂದಕುಂದರನ್ನು ಅವರ ಕೃತಿಗಳನ್ನು ಗೌರವದಿಂದ ಸ್ಮರಿಸಿದ್ದಾರೆ.
ಶಿವಮೊಗ್ಗ ಜಿಲ್ಲೆಯ ತೀರ್ಥಹಳ್ಳಿ ಸಮೀಪ ಆಗುಂಬೆ ಮಾರ್ಗದಲ್ಲಿರುವ ಕುಂದಾದ್ರಿಯು ಕುಂದಕುಂದಾಚಾರ್ಯರಿಂದಾಗಿಯೇ ಆ ಹೆಸರನ್ನು ಪಡೆದಿದೆ ಎಂಬ ಪ್ರತೀತಿಯಿದೆ.
ತಮಿಳುನಾಡು ಕೂಡ ಕುಂದುಕುಂದಾಚಾರ್ಯರಿಂದ ಬಹಳ ಪ್ರಭಾವಿತವಾಗಿದೆ. ಅಷ್ಟೇ ಅಲ್ಲದೆ ತಮಿಳಿನ 'ತಿರುಕ್ಕುರುಳ್' ಗ್ರಂಥವು ಕುಂದ ಕುಂದಾಚಾರ್ಯರ ರಚನೆಯೆಂದು ಬಲವಾಗಿ ನಂಬುವ ಪರಂಪರೆ ತಮಿಳುನಾಡಿನಲ್ಲಿ ಈಗಲೂ ಇದೆ. ಪ್ರೊ. ಎ. ಚಕ್ರವರ್ತಿ ನಾಯನಾರ್ ಅವರ ನಿಲುವಿನಂತೆ ಏಲಾಚಾರ್ಯರು ತಿರುಕ್ಕುರುಳ್ ಗ್ರಂಥದ ಕರ್ತೃಗಳು. ಏಲಾಚಾರ್ಯ ಎಂಬುದು ಕುಂದಕುಂದರಿಗಿದ್ದ ಹೆಸರುಗಳಲ್ಲೊಂದು ಎಂಬುದನ್ನು ಈಗಾಗಲೇ ನೋಡಿದ್ದೇವೆ.
ಕುಂದಕುಂದಾಚಾರ್ಯರು ವ್ಯಕ್ತಿಗತ ಜೀವನಕ್ಕೆ ಸಂಬಂಧಿಸಿದಂತೆ ನಮಗೆ ಹೆಚ್ಚೇನೂ ಐತಿಹಾಸಿಕ ಸಾಮಗ್ರಿಗಳು ದೊರೆಯುವುದಿಲ್ಲ. ಆದರೆ ಸಾಹಿತ್ಯದಲ್ಲಿ ಮಾತ್ರ ಕೆಲವು - ಸಾಂಪ್ರದಾಯಿಕವಾಗಿ ಹರಿದುಬಂದಿರುವ ಕಥೆಗಳು ದೊರೆಯುತ್ತವೆ. ಪ್ರೊ. ಎ. ಚಕ್ರವರ್ತಿಯವರು ಸಂಪಾದಿಸಿರುವ ಕುಂದಕುಂದರ “ಪಂಚಾಸ್ತಿಕಾಯ ಸಾರ” ಗ್ರಂಥದ ಪ್ರಸ್ತಾವನೆಯಲ್ಲಿ ಕುಂದಕುಂದರ ಬಗೆಗಿರುವ ಒಂದು ಕಥೆಯನ್ನು ತಿಳಿಸಿದ್ದಾರೆ. ಶಾಸ್ತ್ರಗ್ರಂಥ ದಾನದ ಮಹಿಮೆಯನ್ನು ತಿಳಿಸುವ ಅದರ ಸಾರಾಂಶ ಹೀಗಿದೆ - ದಕ್ಷಿಣದೇಶದಲ್ಲಿ ಪಿಡಥವೆಂಬ ನಾಡು. ಅಲ್ಲಿ ಕುರುಮಾರೈ ಎಂಬ ನಗರ. ಅಲ್ಲಿ ಕರಮುಂಡನೆಂಬ ಶ್ರೀಮಂತ ವ್ಯಾಪಾರಿ. ಅವನ ಪತ್ನಿ ಶ್ರೀಮತಿಯೆಂಬುವವಳು. ಅವರ ಗೋಶಾಲೆಯನ್ನು ಮತಿವರನೆಂಬ ಗೊಲ್ಲ ನೋಡಿಕೊಳ್ಳುತ್ತಿದ್ದ. ಗೋವುಗಳೊಡನ ಮೇಯಿಸಲು ಕಾಡಿಗೆ ನಿತ್ಯವೂ ಹೋಗುತ್ತಿದ್ದ. ಮತಿವರನು ಒಂದು ಸಲ ಬೆಂಕಿಯಿಂದ ಆವರಿಸಿದ ಕಾಡಿನ ನಡುವೆ ತಳಿರುಗಳಿಂದ ಕಂಗೊಳಿಸುತ್ತಿದ್ದ ವೃಕ್ಷರಾಜಿಯನ್ನು ನೋಡಿದ. ಕುತೂಹಲದಿಂದ ಹೋಗಿ ನೋಡಿದರೆ ಅಲ್ಲೊಂದು ಮುನಿವಾಸ. ಅಲ್ಲಿ ಆಗಮ ಗ್ರಂಥಗಳನ್ನೊಳಗೊಂಡ ಒಂದು ಪೆಟ್ಟಿಗೆಯಿದೆ. ಆ ಪವಿತ್ರ ಗ್ರಂಥಗಳಿದ್ದ ಕಾರಣದಿಂದಲೇ ಆ ಭಾಗವನ್ನು ಬೆಂಕಿ ಮುಟ್ಟಲಿಲ್ಲವೆಂದು ಭಾವಿಸಿ ಆ ಗ್ರಂಥಗಳನ್ನು ಅವನು ತನ್ನ ಮನೆಗೊಯ್ದು ನಿತ್ಯವೂ ತನಗೆ ತಿಳಿದಂತೆ ಪೂಜಿಸುತ್ತಿದ್ದ. ಒಂದು ಸಲ ಅವನ ಒಡೆಯ ಶ್ರೀಮಂತ ವ್ಯಾಪಾರಿಯ ಮನೆಗೆ ಮುನಿಗಳೊಬ್ಬರು ಆಹಾರಕ್ಕೆ ಬಂದರು. ಮನೆಯೊಡೆಯ ಆಹಾರ ದಾನ ಮಾಡಿದ. ಈ ಗೊಲ್ಲ ತನ್ನಲ್ಲಿದ್ದ ಪವಿತ್ರ ಗ್ರಂಥಗಳೆಂದು ತಿಳಿದಿದ್ದ ಆ ಕಟ್ಟನ್ನು ಅವರಿಗೆ ದಾನವಾಗಿ ಕೊಟ್ಟ. ಶ್ರೀಮಂತನಿಗೂ ಅವನ ಮನೆಯ ದನಗಾಹಿಗೂ ಇಬ್ಬರಿಗೂ ಮುನಿ ಆಶೀರ್ವದಿಸಿದರು. ಗೊಲ್ಲ ಸ್ವಲ್ಪ ದಿನಗಳಲ್ಲಿಯೇ ಸತ್ತು ಆ ಶ್ರೀಮಂತನಿಗೆ ಮಗನಾಗಿ ಹುಟ್ಟಿದ. ಮುಂದೆ ಆ ಮಗನೆ ಕುಂದುಕುಂದ ಎಂಬ ಹೆಸರಿನಿಂದ ಶ್ರೇಷ್ಠ ಗುರುವಾದನು. ಹಿಂದಿನ ಜನ್ಮದಲ್ಲಿ ಮಾಡಿದ ಶಾಸ್ತ್ರದಾನದ ಪುಣ್ಯ ಈ ಜನ್ಮದಲ್ಲಿ ಅವನನ್ನು ದೊಡ್ಡ ಜ್ಞಾನಿಯನ್ನಾಗಿ ಮಾಡಿತು.
ಪಂಡಿತ ನಾಥೂರಾಮ ಪ್ರೇಮಿಯವರು 'ಜ್ಞಾನಪ್ರಬೋಧ'ವೆಂಬ ಗ್ರಂಥವನ್ನಾಧರಿಸಿ ಕುಂದಕುಂದರ ಜೀವನಕ್ಕೆ ಸಂಬಂಧಿಸಿದಂತೆ ಒಂದು ಕಥೆಯನ್ನು ತಿಳಿಸಿದ್ದಾರೆ. ಆ ಕಥೆ ಹೀಗಿದೆ : ಮಾಲವದೇಶದಲ್ಲಿ ಕುಂದಕೀರ್ತಿ ಎಂಬ ವ್ಯಾಪಾರಿ ಕುಮುದಲತೆಯೆಂಬ ಪತ್ನಿಯೊಡನೆ ವಾಸವಾಗಿದ್ದ. ಅವರ ಮಗ ಕುಂದಕುಂದ. ಗೆಳೆಯರೊಡನೆ ಆಟವಾಡುತ್ತ ಒಮ್ಮೆ ಊರಿನ ಉಪವನದಲ್ಲಿದ್ದ ಒಬ್ಬ ಮುನಿಯ ಪ್ರವಚನವನ್ನು ಕೇಳಿದ. ಪ್ರವಚನಕ್ಕೆ ಮಾರುಹೋದ ಬಾಲಕ ಆ ಮುನಿಗಳ ಶಿಷ್ಯನಾಗಿ ಮುಂದೆ ದೊಡ್ಡ ಪಂಡಿತನಾಗಿ ತನ್ನ ಮೂವತ್ತಮೂರರ ಚಿಕ್ಕ ವಯಸ್ಸಿಗೇ ಮುನಿ ಸಂಘಕ್ಕೆ ಆಚಾರ್ಯ ಎನಿಸಿಕೊಂಡರು. ಅವರಿಗೆ ಒಂದು ಸಲ ಜೈನ ಸಿದ್ಧಾಂತಕ್ಕೆ ಸಂಬಂಧಿಸಿದಂತೆ ಸಂದೇಹ ಬಂದಾಗ ಧ್ಯಾನದಲ್ಲಿ ತ್ರಿಕರಣಶುದ್ಧವಾಗಿ ವಿದೇಹ ಕ್ಷೇತ್ರದಲ್ಲಿನ ಶ್ರೀಮಂಧರ ತೀರ್ಥಂಕರರಿಗೆ ವಂದಿಸಿದರು. ವಿದೇಹಕ್ಷೇತ್ರದಲ್ಲಿ ಸಮವಸರಣದಲ್ಲಿದ್ದ ಶ್ರೀಮಂಧರ ತೀರ್ಥಂಕರರು 'ಸದ್ಧರ್ಮವೃದ್ಧಿರಸ್ತು' ಎಂದು ಹೇಳಿದರು. ಆ ಸಮವಸರಣದಲ್ಲಿದ್ದ ಭವ್ಯಾತ್ಮರಿಗೆ ಈ ಆಶೀರ್ವಚನವು ಅರ್ಥವಾಗಲಿಲ್ಲ. ಆ ಆಶೀರ್ವಚನವು ಭರತಕ್ಷೇತ್ರದಲ್ಲಿನ ಕುಂದಕುಂದಾಚಾರ‍್ಯರಿಗೆ ನೀಡಿದ್ದೆಂದು ನಂತರ ಆ ಭವ್ಯರಿಗೆ ತಿಳಿಯಿತು. ಕುಂದಕುಂದರ ಪೂರ್ವಭವ ಮಿತ್ರರಾಗಿದ್ದವರು ಈಗ ಚಾರಣ ಮುನಿಗಳಾಗಿದ್ದರು. ಅವರು ಮೈತ್ರೀಭಾವದಿಂದ ಕುಂದಕುಂದರನ್ನು ವಿದೇಹಕ್ಷೇತ್ರಕ್ಕೆ ಕರೆದುಕೊಂಡು ಹೋಗಿದ್ದರು. ಹಿಂದಿರುಗುವಾಗ ಕುಂದಕುಂದರು ವಿವಿಧ ತೀರ್ಥಗಳಿಗೆ ವಂದನೆ ಸಲ್ಲಿಸಿದರು. ಅವರ ಧಾರ್ಮಿಕ ಉಪದೇಶವನ್ನು ಕೇಳಿ ನೂರಾರು ಸ್ತ್ರೀಪುರುಷರು ಕುಂದಕುಂದರಿಂದ ದೀಕ್ಷೆಯನ್ನು ಪಡೆದರು. ಜೀವಿತಾಂತ್ಯದಲ್ಲಿ ಅವರು ತಮ್ಮ ಆಚಾರ್ಯ ಪದವಿಯನ್ನು ತ್ಯಜಿಸಿದರು. ಅವರ ಶಿಷ್ಯರಾದ ಉಮಾಸ್ವಾಮಿಯವರು ಆಚಾರ‍್ಯ ಪಟ್ಟಕ್ಕೆ ಬಂದರು. ಕುಂದಕುಂದರು ತಪಸ್ವೀಜೀವನದ ಅಂತ್ಯದಲ್ಲಿ ವಿಧಿಪೂರ್ವಕ ಸಮಾಧಿಮರಣವನ್ನು ಪಡೆದರು.
ಮೇಲೆ ನೋಡಿದ ಎರಡೂ ಸಾಂಪ್ರದಾಯಿಕ ಕಥೆಗಳು ಕುಂದಕುಂದರ ಮಹಿಮಾನ್ವಿತ ವ್ಯಕ್ತಿತ್ವವನ್ನು ತಿಳಿಸಿಕೊಡುತ್ತವೆ. ಅವರು ಚತುರಂಗುಲ ಚಾರಣವೃದ್ಧಿಯನ್ನು ಪಡೆದಿದ್ದರು ಎಂದು ಬಹಳಷ್ಟು ಕಡೆ ಉಲ್ಲೇಖಗಳು ದೊರೆಯುತ್ತವೆ. ಭೂಮಿಯ ಮೇಲೆ ಭೂಮಿಯನ್ನು ಸ್ಪರ್ಶಿಸದೆ ನಾಲ್ಕು ಅಂಗುಲ ಅಂತರದಲ್ಲಿ ಅವರು ನಡೆಯುತ್ತಿದ್ದರು ಎಂದು ಇದರ ಅರ್ಥ. ಇದನ್ನು ಅಲಂಕಾರಯುತವಾಗಿ ಹೇಳುತ್ತಾ ಭೂಮಿಯು ಹೆಣ್ಣಾದುದರಿಂದ ಅದನ್ನು ಸ್ಪರ್ಶಿಸಬಾರದೆಂದು, ತುಳಿಯಬಾರದೆಂದು ನಾಲ್ಕು ಅಂಗುಲ ಎತ್ತರ ಅಂತರದಲ್ಲಿ ನಡೆಯುತ್ತಿದ್ದರು ಎಂದು ತಿಳಿಸಲಾಗಿದೆ.
ಕುಂದಕುಂದಾಚಾರ್ಯರಿಗೆ ಜೈನಪರಂಪರೆಯಲ್ಲಿ ಇಷ್ಟೊಂದು ಪ್ರಾಮುಖ್ಯತೆ ದೊರೆಯಲು ಇನ್ನೂ ಮುಖ್ಯವಾದ ಕಾರಣವೆಂದರೆ ಜೈನ ಸೈದ್ಧಾಂತಿಕ ಸಾಹಿತ್ಯಕ್ಕೆ ಅವರು ನೀಡಿದ ಮಹೋನ್ನತ ಕೊಡುಗೆಯೇ ಆಗಿದೆ. 'ಅಂತಿಮ ಶ್ರುತಕೇವಲಿ ಭದ್ರಬಾಹುಗಳ ನಂತರ ದಿಗಂಬರ ಪರಂಪರೆಯಲ್ಲಿ ಶ್ರುತಜ್ಞಾನವು, ವಿಶೇಷವಾಗಿ ಮಹಾವೀರ ತೀರ್ಥ೦ಕರರಿಗಿಂತಲೂ ಪೂರ್ವಕಾಲದಿಂದ ಹರಿದುಬಂದಿದ್ದ ಪೂರ್ವಗಳೆಂಬ ಹೆಸರಿನ ಶ್ರುತಗಳ ಜ್ಞಾನವು ಮೌಖಿಕ ಪರಂಪರೆಯಲ್ಲಿ ಹರಿದು ಬರುತ್ತಲೇ ಇತ್ತು. ಕುಂದಕುಂದಾಚಾರ್ಯರ ಕಾಲಕ್ಕೆ ದಕ್ಷಿಣದಲ್ಲಿದ್ದ ದಿಗಂಬರ ಜೈನ ಸಮುದಾಯವು ಉತ್ತರದ - ಮಗಧ ಮತ್ತಿತರ ಜೈನ ಕೇಂದ್ರಗಳಿಂದ ಪ್ರತ್ಯೇಕವಾಗಿಬಿಟ್ಟಿತ್ತು. ಇಡೀ ದಿಗಂಬರ ಸಮುದಾಯವು ತನ್ನದೇ ಆದ ಧಾರ್ಮಿಕ ಗ್ರಂಥಗಳ ಅವಶ್ಯಕತೆಗಾಗಿ ತುಡಿಯುತ್ತಿತ್ತು. ಇಂಥ ಪರಿಸ್ಥಿತಿಯಲ್ಲಿ ದಿಗಂಬರ ಸಮುದಾಯಕ್ಕೆ ಶ್ರೀ ಕುಂದಕುಂದರಂಥ ಆಚಾರ್ಯರೇ ಆಧಾರವಾಗಿದ್ದರು. ಅವರು ತಮ್ಮ ಗುರುಪರಂಪರೆಯಿಂದ ಬಂದಿದ್ದ ಶ್ರುತಜ್ಞಾನದ ಬಹು ಅಮೂಲ್ಯಭಾಗಗಳನ್ನು ತಮ್ಮ ನೆನಪಿನ ಶಕ್ತಿಯಿಂದ ಉಳಿಸಿಕೊಂಡು ಅವುಗಳನ್ನೇ ಬೇರೆ ಬೇರೆ ಕೃತಿಗಳಲ್ಲಿ ರಚಿಸಿದರು. ಆಗಮ ಗ್ರಂಥಗಳೇ ಇಲ್ಲವಾಗಿ ಹೋಗಿದ್ದ ದಿಗಂಬರ ಸಂಪ್ರದಾಯಕ್ಕೆ ಅವುಗಳ ಮುಖ್ಯಭಾಗಗಳನ್ನು ಉಳಿಸಿಕೊಟ್ಟ ಕೀರ್ತಿ ಶ್ರೀ ಕುಂದಕುಂದಾಚಾರ್ಯರದ್ದಾಗಿದೆ. ಕುಂದಕುಂದಾಚಾರ್ಯರು ಬಹಳಷ್ಟು ಸಣ್ಣ ಗ್ರಂಥಗಳನ್ನು ಸಂಗ್ರಹ ಮತ್ತು ರಚನೆ ಮಾಡಿ ಜೈನ ದಾರ್ಶನಿಕ ಸಾಹಿತ್ಯಕ್ಕೆ ಬಹು ಮೌಲಿಕವಾದ ಆಗಮ ಗ್ರಂಥಗಳನ್ನು ಉಳಿಸಿಕೊಟ್ಟರು.''
ಜೈನದಾರ್ಶನಿಕ ಸಾಹಿತ್ಯಕ್ಕೆ ಅವರಿಂದ ಸಂದ ಅಪೂರ್ವ ಕೊಡುಗೆಯಿಂದಾಗಿ ಅವರು ಎಂಬತ್ನಾಲ್ಕು ಪಾಹುಡ (=ಗ್ರಂಥ) ಗಳನ್ನು ರಚಿಸಿದ್ದರು ಎಂದು ಪಾರಂಪರಿಕವಾಗಿ ಪ್ರಚಾರಕ್ಕೆ ಬಂದುಬಿಟ್ಟಿತು. ಆದರೆ ಅಷ್ಟೊಂದು ಗ್ರಂಥಗಳೂ ನಮ್ಮವರೆಗೆ ಉಳಿದುಬಂದಿಲ್ಲ. ಕುಂದಕುಂದರ ಹೆಸರಿನಲ್ಲಿರುವ ಅವರದೇ ರಚನೆಗಳೆಂದು ತಿಳಿಯಲಾಗಿರುವ ಗ್ರಂಥಗಳ ಹೆಸರುಗಳು ಹೀಗಿವೆ: ಸಮಯಸಾರ, ಪಂಚಾಸ್ತಿಕಾಯಸಾರ, ಪ್ರವಚನಸಾರ, ನಿಯಮಸಾರ, ಬಾರಸಯಣುವೆಕ್ಬ, ಪ್ರಾಕೃತ ದಶಭಕ್ತಿ, ದರ್ಶನಪಾಹುಡ, ಮೋಕ್ಷಪಾಹುಡ, ಲಿಂಗಪಾಹುಡ, ಸೂತ್ರಪಾಹುಡ, ಬೋಧಪಾಹುಡ, ಭಾವಪಾಹುಡ, ಚಾರಿತ್ರಪಾಹುಡ ಮತ್ತು ಶೀಲಪಾಹುಡ. ಇವೇ ಅಲ್ಲದೇ ಆರು ಖಂಡಗಳಲ್ಲಿರುವ ಷಟ್ಖಂಡಾಗಮವೆಂಬ ಬಹಳ ಮೌಲಿಕವಾದ ಆಗಮಗ್ರಂಥದ ಮೊದಲ ಮೂರು ಖಂಡಗಳ ಮೇಲೆ 'ಪರಿಕರ್ಮ' ಎಂಬ ಹೆಸರಿನ ವ್ಯಾಖ್ಯಾನವನ್ನೂ ಕೂಡ ಬರೆದಿದ್ದರೆಂದು ತಿಳಿದು ಬರುತ್ತದೆ. ಆದರೆ ಈ ಗ್ರಂಥ ನಮ್ಮ ಕಾಲದವರೆಗೆ ಉಳಿದುಬಂದಿಲ್ಲ. ಈ ಗ್ರಂಥಗಳೇ ಅಲ್ಲದೆ ಕುಂದಕುಂದರಿಂದ ರಚಿತವಾದ ಗ್ರಂಥಗಳು ಹೇಳಲಾಗುವ ಇನ್ನಷ್ಟು ಕೃತಿಗಳ ಹೆಸರುಗಳು ಡಾ. ಆ.ನೇ. ಉಪಾಧ್ಯೆ ಅವರಿಂದ ಸಂಪಾದಿತವಾದ ಪ್ರವಚನಸಾರದ ಪ್ರಸ್ತಾವನೆಯಲ್ಲಿವೆ. ಆ ಗ್ರಂಥಗಳ ಪಟ್ಟಿ ಹೀಗಿದೆ -
೧. ಆಚಾರ ಪಾಹುಡ, ೨. ಆಲಾಪ ಪಾಪುಡ ೩. ಅಂಗ (ಸಾರ) ಪಾಹುಡ. ೪. ಆರಾಧನಾ (ಸಾರ) ಪಾಹುಡ, ೫. ಬಂಧ (ಸಾರ) ಪಾಹುಡ, ೬. ಬುದ್ಧಿ ಅಥವಾ ಬೋಧ ಪಾಹುಡ, ೭. ಚರಣ ಪಾಹುಡ, ೮. ಚೂಲಿ ಪಾಹುಡ, ೯. ಚೂರ್ಣ ಪಾಹುಡ, ೧೦. ದಿವ್ವ ಪಾಹುಡ, ೧೧. ದ್ರವ್ಯ (ಸಾರ) ಪಾಹುಡ, ೧೨. ದೃಷ್ಟಿ ಪಾಹುಡ,    ೧೩. ಏಯಂತ ಪಾಹುಡ, ೧೪. ಜೀವಪಾಹುಡ, ೧೫. ಜೋಣಿ (ಸಾರ) ಪಾಹುಡ, ೧೬. ಕರ್ಮವಿಪಾಕ ಪಾಹುಡ, ೧೭. ಕರ್ಮ ಪಾಹುಡ, ೧೮. ಕ್ರಿಯಾಸಾರ ಪಾಹುಡ, ೧೯. ಕ್ಷಪಣಸಾರ ಪಾಹುಡ, ೨೦. ಲಬ್ಧಿ (ಸಾರ) ಪಾಹುಡ, ೨೧. ಲೋಯ ಪಾಹುಡ, ೨೨. ನಯ ಪಾಹುಡ, ೨೩. ನಿತಾಯ ಪಾಹುಡ (?) ೨೩. ನೋಕಮ್ಮ ಪಾಹುಡ,            ೨೫. ಪಂಚವರ್ಗ ಪಾಡುಡ, ೨೬. ಪಯದ್ಧ ಪಾಹುಡ, ೨೭. ಪಯ ಪಾಹುಡ, ೨೮. ಪ್ರಕೃತಿ ಪಾಹುಡ, ೨೯. ಪ್ರಮಾಣ ಪಾಹುಡ, ೩೦, ಸಲಮೀ ಪಾಹುಡ (?) ೩೧. ಸಂಠಾಣ ಪಾಹುಡ, ೩೨. ಸಮವಾಯ ಪಾಹುಡ, ೩.೩. ಷಟ್ ದರ್ಶನ ಪಾಹುಡ, ೩೪. ಸಿದ್ಧಾಂತ ಪಾಹುಡ, ೩೫. ನಿಕ್ಖಾ ಪಾಹುಡ, ೩೬. ಸ್ಟಾನ ಪಾಹುಡ, ೩೭. ಸ್ಥಾನಸಾರ ಪಾಹುಡ, ೩೮. ತೋಯ ಪಾಹುಡ, ೩೯. ಓಘಾತ ಪಾಹುಡ, ೪೦. ಉತ್ಪಾದ ಪಾಹುಡ, ೪೧. ವಿದ್ಯಾ ಪಾಹುಡ ಮತ್ತು ೪೨. ವಿಹಿಯ ಅಥವಾ ವಿಹಯ ಪಾಹುಡ. 
ಈ ಪಟ್ಟಿಯಲ್ಲಿರುವ ಹೆಸರಿನ ಗ್ರಂಥಗಳು ದೊರಕಿಲ್ಲ. ಆದರೆ ಪ್ರಾಚೀನ ಗ್ರಂಥಗಳನ್ನು ಸಂರಕ್ಷಿಸಿಕೊಂಡು ಬರುತ್ತಿರುವ ಗ್ರಂಥ ಭಂಡಾರಗಳ ಹಾಗೂ ವ್ಯಕ್ತಿಗತ ಗ್ರಂಥ ಭಂಡಾರಗಳ ಎಲ್ಲಾ ಪ್ರಾಚೀನ ತಾಡೋಲೆಗಳ, ಹಸ್ತಪ್ರತಿಗಳ ಸವಿವರ ಸಮೀಕ್ಷೆ ನಡೆಸಿದರೆ ಕೆಲವಾದರೂ ಗ್ರಂಥಗಳು ಪ್ರಕಾಶಕ್ಕೆ ಬರಬಹುದು ಎಂದು ಡಾ. ಆ.ನೇ. ಉಪಾಧ್ಯೆ ಅವರು ತಿಳಿಸಿದ್ದಾರೆ.
ಇನ್ನು ಮುಂದೆ ಕುಂದಕುಂದಾಚಾರ್ಯರ ಉಪಲಬ್ಧ ಕೃತಿಗಳ ಪರಿಚಯ ಮಾಡಿಕೊಳ್ಳಬಹುದು.
ಸಮಯಸಾರ : ಕುಂದಕುಂದರ ಗ್ರಂಥಗಳಲ್ಲೆಲ್ಲಾ ಇದಕ್ಕೆ ಅಗ್ರಮಾನ್ಯತೆಯಿದೆ. ಆಧ್ಯಾತ್ಮ ಚಿಂತನೆಯೇ ಇದರ ಮುಖ್ಯ ವಸ್ತು. ಸರಳ ಸುಂದರ ಶೈಲಿಯಲ್ಲಿ ಗಂಭೀರವಾದ ವಿಷಯವನ್ನು ಹೇಗೆ ತಿಳಿಸಬಹುದೆಂಬುದಕ್ಕೆ ೪೧೫ ಗಾಹೆಗಳಲ್ಲಿರುವ ಈ ಗ್ರಂಥ ಶ್ರೇಷ್ಠ ಮಾದರಿಯಾಗಿದೆ. ಮೋಕ್ಷಮಾರ್ಗದ ಯಥಾರ್ಥಸ್ವರೂಪವನ್ನೂ, ಶುದ್ಧ  ಆತ್ಮತತ್ತ್ವವನ್ನೂ ಇದು ಅತ್ಯಂತ ಸಹಜವಾಗಿ ನಿರೂಪಿಸುತ್ತದೆ. ಆಧ್ಯಾತ್ಮದಲ್ಲಿ ಭೇದ ವಿಜ್ಞಾನವನ್ನು ಸೂಕ್ತವಾದ ಉದಾಹರಣೆಗಳೊಡನೆ ತಿಳಿಸಿದ್ದಾರೆ. ಹತ್ತು ಅಧಿಕಾರ (ಅಧ್ಯಾಯ) ಗಳಲ್ಲಿರುವ ಈ ಕೃತಿಯಲ್ಲಿ ಜೀವ - ಅಜೀವ - ಕರ್ತೃಕರ್ಮ - ಪಾಪಪುಣ್ಯ – ಆಸ್ರವ - ಸಂವರಾ - ನಿರ್ಜರಾ - ಬಂಧ - ಮೋಕ್ಷ – ಸರ್ವವಿಶುದ್ಧಜ್ಞಾನ ಎಂಬ ಹತ್ತು ವಿಷಯಗಳನ್ನು ತಿಳಿಸಿದ್ದಾರೆ. ಸಮ್ಯಗ್ದರ್ಶನ- ಜ್ಞಾನ - ಚಾರಿತ್ರಗಳ ವಿಷಯವೇ ಶುದ್ಧ ಆತ್ಮತತ್ತ್ವ ಎಂದು ತಿಳಿಸಿದ್ದಾರೆ. ಮೋಕ್ಷಮಾರ್ಗದಲ್ಲಿ ಆತ್ಮನನ್ನು ಸ್ಥಾಪಿಸಬೇಕು. ಆತ್ಮಧ್ಯಾನವನ್ನೇ ಮಾಡಬೇಕು. ಆತ್ಮಾನುಭವವನ್ನೇ ಹೊಂದಬೇಕು, ಅದರಲ್ಲಿಯೇ ವಿಹರಿಸಬೇಕು. ಇತರ ದ್ರವ್ಯಗಳಲ್ಲಿ ವಿಹರಿಸಬಾರದು ಎಂಬುದೇ ಈ ಕೃತಿಯ ತಿರುಳಾಗಿದೆ. ಆತ್ಮನ ಯಥಾರ್ಥ ಸ್ವರೂಪವನ್ನು ತಿಳಿಸುವ ಈ ಕೃತಿ ಆಧ್ಯಾತ್ಮ ಜಿಜ್ಞಾಸುಗಳಿಗೆ ಕೈದೀವಿಗೆಯಾಗಿದೆ.
ಪಂಚಾಸ್ತಿಕಾಯಸಾರ : ಜೀವ, ಪುದ್ಗಲ, ಧರ್ಮ, ಅಧರ್ಮ ಮತ್ತು ಆಕಾಶ ಇವೈದನ್ನು ಪಂಚಾಸ್ತಿಕಾಯಗಳೆನ್ನುತ್ತಾರೆ. ಇವುಗಳನ್ನು ಈ ಗ್ರಂಥದಲ್ಲಿ ಕೂಲಂಕಷವಾಗಿ ವಿವೇಚನೆ ಮಾಡಲಾಗಿದೆ. ೧೮೧ ಗಾಹೆಗಳಲ್ಲಿರುವ ಈ ಕೃತಿಯಲ್ಲಿ ಪಂಚಾಸ್ತಿಕಾಯಗಳ ಜೊತೆಗೆ ಕಾಲದ್ರವ್ಯವನ್ನೂ, ನವಪದಾರ್ಥಗಳನ್ನೂ ತಿಳಿಸಿದ್ದಾರೆ. ಪಂಚಾಸ್ತಿಕಾಯಗಳ ಸಮವಾಯಕ್ಕೆ ಸಮಯವೆಂದು ತಿಳಿಸಲಾಗಿದೆ. ಮೋಕ್ಷವನ್ನು ಹೊಂದಬೇಕಿರುವುದು ಜೀವವಾದರೂ ಜೀವ ಎಲ್ಲಿದೆ ಹೇಗಿದೆ ಯಾವಯಾವುದರ ಮಧ್ಯೆ ಇದೆ, ಅವುಗಳ ಸ್ವರೂಪವೇನೆಂದು ತಿಳಿಸಿ ಸಮ್ಯಗ್ದರ್ಶನ- ಜ್ಞಾನ- ಚಾರಿತ್ರೆಗಳೇ ಮೋಕ್ಷದ ಮಾರ್ಗವೆಂದು ಸ್ಪಷ್ಟಪಡಿಸಿದ್ದಾರೆ. ಸ್ಮಾದ್ವಾದದ ಸಪ್ತಭಂಗಿಗಳು ಈ ಕೃತಿಯಲ್ಲಿಯೇ ಮೊದಲ ಬಾರಿಗೆ ಉಲ್ಲೇಖಗೊಂಡಿರುವುದು ಗಮನಾರ್ಹ ವಿಷಯವಾಗಿದೆ.
ಪ್ರವಚನಸಾರ : ಈ ಕೃತಿಯಲ್ಲಿ ೨೭೫ ಗಾಹೆಗಳಿವೆ. ಜ್ಞಾನ, ಜ್ಞೇಯ ಮತ್ತು ಚಾರಿತ್ರ ಎಂಬ ಮೂರು ಭಾಗಗಳು ಇದರಲ್ಲಿವೆ. ಆತ್ಮನ ಮೂಲಸ್ವರೂಪ ಚೈತನ್ಯವೆಂದಿದ್ದರೂ, ಮೂಲಗುಣ ಜ್ಞಾನವೆಂದು ತಿಳಿಸಿ ಅದರ ಸ್ವರೂಪವನ್ನು ಬಹಳ ಸೂಕ್ಷ್ಮರೂಪದಿಂದ ವಿವರಿಸಿದ್ದಾರೆ. ಜೀವನ ಪ್ರವೃತ್ತಿಗಳನ್ನು ವಿವೇಚನೆ ಮಾಡುತ್ತ ಅವು ಶುಭವಾಗಿದ್ದರೆ ಪುಣ್ಯಬಂಧವೂ, ಅಶುಭವಾಗಿದ್ದರೆ ಪಾಪಬಂಧವೂ ಆಗುತ್ತವೆ. ಶುದ್ಧ ಪ್ರವೃತ್ತಿ ಮಾತ್ರವೇ ಕರ್ಮಬಂಧದಿಂದ ಬಿಡುಗಡೆ ದೊರಕಿಸಿಕೊಡುತ್ತದೆ ಎಂಬುದನ್ನು ಹೇಳಿದ್ದಾರೆ. ಹುಟ್ಟು-ಸಾವುಗಳ ಸಂಸರಣದಲ್ಲಿರುವ ಜೀವನಲ್ಲಿ ಆಗುವ ಜೀವ ಮತ್ತು ಪುದ್ಗಲಗಳ ಸಂಬಂಧವಾದ ಚರ್ಚೆ ಇಲ್ಲಿದೆ.
ನಿಯಮಸಾರ : ೧೮೭ ಗಾಹೆಗಳಿರುವ ಈ ಕೃತಿಯು ಚರಣಾನುಯೋಗದ ವಿಷಯವನ್ನು ಮುಖ್ಯವಾಗಿ ನಿರೂಪಿಸುತ್ತದೆ. ನಿಯತವಾಗಿ ಮಾಡಬೇಕಾದುದೇ ನಿಯಮ. ಅದು ಜ್ಞಾನ- ದರ್ಶನ- ಚಾರಿತ್ರ ರೂಪವಾಗಿದೆ. ಇವುಗಳಿಗೆ ವಿರುದ್ಧವಾಗಿರುವುದನ್ನು ಪರಿಹರಿಸಿಕೊಳ್ಳಬೇಕು. ಮುನಿಗಳು ಪಾಲಿಸಬೇಕಾದ ಆರು ಆವಶ್ಯಕಗಳನ್ನು ವಿಸ್ತಾರವಾಗಿ ಇದು ಚರ್ಚಿಸುತ್ತದೆ. ಪ್ರತಿಕ್ರಮಣ, ಪ್ರತ್ಯಾಖ್ಯಾನ, ಆಲೋಚನಾ, ಕಾಯೋತ್ಸರ್ಗ, ಸಾಮಾಯಿಕ ಮತ್ತು ಪರಮಭಕ್ತಿ ಇವೇ ಆವಶ್ಯಕಗಳು. ಆವಶ್ಯಕಗಳ ಪಾಲನೆಯ ಕಾರಣದಿಂದಲೇ ಶ್ರಾಮಣ್ಯ ಸಾರ್ಥಕವಾಗುತ್ತದೆ. ಯಾವ ಶ್ರವಣನು ಆವಶ್ಯಕಹೀನನೋ ಅವನು ಚಾರಿತ್ರ ಪಾಲನೆಯಿಂದ ಭ್ರಷ್ಟನಾಗುತ್ತಾನೆ. ಕೇವಲಿಗಳಾದವರೆಲ್ಲ ಆವಶ್ಯಕಗಳನ್ನು ಪಾಲಿಸಿಯೇ ಆಗಿದ್ದಾರೆ ಎಂದು ತಿಳಿಸುವ ಈ ಕೃತಿಯ ಬಹುಭಾಗ ಆವಶ್ಯಕಗಳ ಸ್ವರೂಪವನ್ನೂ ಅವುಗಳ ಪ್ರಾಮುಖ್ಯತೆಯನ್ನೂ ನಿರೂಪಿಸುತ್ತದೆ.
ಬಾರಸ ಅನುವೆಕ್ಖ : ೯೧ ಗಾಹೆಗಳಲ್ಲಿರುವ ಈ ಕೃತಿಯಲ್ಲಿ ದ್ವಾದಶ ಅನುಪ್ರೇಕ್ಷಗಳನ್ನು ಕುರಿತು ಹೇಳಲಾಗಿದೆ. ಮತ್ತೆ ಮತ್ತೆ ಚಿಂತನೆ ಮಾಡಬೇಕಾದುದಕ್ಕೆ ಅನುಪ್ರೇಕ್ಷೆ ಎಂದು ಹೆಸರು. ಯಾವ ಯಾವ ವಿಷಯಗಳನ್ನು ಕುರಿತು ಚಿಂತನೆ ಮಾಡಬೇಕೋ ಅವು ಹನ್ನೆರಡು ಇವೆ. ಈ ಜೀವನದಲ್ಲಿ ಶಾಶ್ವತವಾದುದೆಂಬುದು ಯಾವೂದೂ ಇಲ್ಲ. ಎಲ್ಲವೂ 'ಅಧ್ರುವ' - ಈ ಮೊದಲಾದ ೧೨ ವಿಷಯಗಳನ್ನು ಕುರಿತು ಮಾಡಬೇಕಾದ ಚಿಂತನೆಯನ್ನೊಳಗೊಂಡಿರುವ ಕೃತಿ ಇದಾಗಿದೆ. ಅನುಪ್ರೇಕ್ಷೆಯನ್ನು ಕುರಿತು ರಚಿತವಾದ ಕೃತಿಗಳಲ್ಲೆಲ್ಲ ಇದೇ ಮೊತ್ತಮೊದಲ ಸ್ವತಂತ್ರ ಕೃತಿಯಾಗಿದೆ. ಧ್ಯಾನ ಮತ್ತು ಯೋಗಕ್ಕೆ ಸಂಬಂಧಿಸಿದ ಕೃತಿಗಳಲ್ಲಿ ಈ ಕೃತಿಗೆ ಮಹತ್ವದ ಸ್ಥಾನವಿದೆ.
ರಯಣಸಾರ : ಇದರಲ್ಲಿ ೧೬೭ ಗಾಹೆಗಳಿವೆ. ಶ್ರಾವಕರ ಮತ್ತು ಮುನಿಗಳ ಧರ್ಮವನ್ನು ಹೇಳುವ ಒಂದು ಸರಳ, ಸುಬೋಧ ಗ್ರಂಥವಾಗಿದೆ. ಸಮ್ಯಕ್ತ್ವದಿಂದ ಕೂಡಿದ ದಾನ ಮತ್ತು ಪೂಜೆ ಶ್ರಾವಕರ ಮುಖ್ಯ ಕರ್ತವ್ಯವಾದರೆ; ಧ್ಯಾನ ಮತ್ತು ಆಧ್ಯಯನ ಮುನಿಗಳ ಪ್ರಧಾನ ಕರ್ತವ್ಯವೆಂದು ಇದರಲ್ಲಿ ನಿರೂಪಿತವಾಗಿದೆ.
ದೇಶಭಕ್ತಿ : ಹತ್ತು ವಿಷಯಗಳ ಮೇಲೆ ರಚಿತವಾದ ಕೃತಿ. ಕೃತಿಯ ಹೆಸರೇ ಹೇಳುವಂತೆ ಭಕ್ತಿಭಾವವೇ, ಭಕ್ತಿ ಪ್ರಕಟಣೆಯೇ ಇದರ ಮುಖ್ಯವಸ್ತು. ಸಿದ್ಧಭಕ್ತಿ, ಶ್ರುತಭಕ್ತಿ ಚಾರಿತ್ರಭಕ್ತಿ, ಯೋಗಿಭಕ್ತಿ, ಆಚಾರ್ಯಭಕ್ತಿ, ನಿರ್ವಾಣ ಭಕ್ತಿ, ಪಂಚಗುರುಭಕ್ತಿ, ತೀರ್ಥಂಕರ ಭಕ್ತಿ, ನಂದೀಶ್ವರ ಭಕ್ತಿ, ಮತ್ತು ಶಾಂತಿ ಭಕ್ತಿ - ಇವೇ ದಶಭಕ್ತಿಗಳು, ಸಾಧಕನು ಸಾಧನೆಯ ಆರಂಭದಲ್ಲಿ ಇವುಗಳ ಅವಲಂಬನದಿಂದ ಬಲವನ್ನು ಪಡೆಯಲು ಸಾಧ್ಯವಾಗುತ್ತದೆ. ಬೇರೆಬೇರೆ ಕಾರಣಗಳಿಗಾಗಿ ಈ ಭಕ್ತಿಪಾಠಗಳು ಅಧ್ಯಯನಕ್ಕೆ ಅರ್ಹವಾಗಿವೆ.
ದರ್ಶನ ಪಾಹುಡ : ಸಮ್ಯಗ್ದರ್ಶನದ ಮಹಿಮೆಯನ್ನು ಬೆಳಗುವುದೇ ಗುರಿಯಾಗಿರುವ ಈ ಕೃತಿಯಲ್ಲಿ ೩೬ ಗಾಹೆಗಳಿವೆ. ಆತ್ಮಶ್ರದ್ಧೆಯೇ ನಿಶ್ಚಯ ಸಮ್ಯಕ್ತ್ವ ಎಂಬುದೇ ಈ ಕೃತಿಯ ತಿರುಳು.
ಮೋಕ್ಷಪಾಹುಡ : ಪರಮಯೋಗಿಗಳು ಪರಮಾತ್ಮ ಸ್ವರೂಪದ ವ್ಯಾಖ್ಯಾನ ಮಾಡುವುದೇ ಈ ಕೃತಿಯ ಸಾರ. ೧೦೬ ಗಾಹೆಗಳ ಈ ಗ್ರಂಥದಲ್ಲಿ ಆತ್ಮನ ಮೂರು ಭೇದಗಳನ್ನೂ, ಅವುಗಳ ಸ್ವರೂಪವನ್ನೂ ತಿಳಿಸಿದ್ದಾರೆ. ಬಹಿರಾತ್ಮ, ಅಂತರಾತ್ಮ ಮತ್ತು ಪರಮಾತ್ಮ ಎಂದು ಆತ್ಮನಲ್ಲಿ ಭೇದಗಳು. ಇಂದ್ರಿಯಾಸಕ್ತಿಯೇ ಬಹಿರಾತ್ಮನ ಲಕ್ಷಣ ; ಆತ್ಮಚೇತನವೇ ಅಂತರಾತ್ಮ ಮತ್ತು ಕರ್ಮಗಳಿಂದ ಮುಕ್ತವಾದ ಆತ್ಮನೇ ಪರಮಾತ್ಮ ಎಂದು ತಿಳಿಸುವ ಈ ಕೃತಿ ಜೈನಯೋಗ ಮತ್ತು ಧ್ಯಾನವನ್ನು ಅಧ್ಯಯನ, ಅಭ್ಯಾಸ ಮಾಡುವವರಿಗೆ ಒಂದು ಮೌಲಿಕ ಕೃತಿಯಾಗಿದೆ.
ಲಿಂಗಪಾಹುಡ : ಲಿಂಗವೆಂದರೆ ಗುರುತು, ಚಿಹ್ನೆ. ೨೨ ಗಾಹೆಗಳಲ್ಲಿರುವ ಈ ಕೃತಿಯಲ್ಲಿ ಶ್ರಮಣತತ್ತ್ವವನ್ನು ಹೇಗೆ ಗುರುತಿಸಬೇಕೆಂಬುದನ್ನು ಕುರಿತು ಚರ್ಚಿಸಿದ್ದಾರೆ. ಕೇವಲ ಬಾಹ್ಯ ಚಿಹ್ನೆಗಳು ಯಾರನ್ನೂ ಧಾರ್ಮಿಕರನ್ನಾಗಿ - ಮಾಡುವುದಿಲ್ಲವೆಂಬುದನ್ನು ಇಲ್ಲಿ ಖಾತರಿ ಶಬ್ದಗಳಲ್ಲಿ ನಿರೂಪಿಸಲಾಗಿದೆ. 
ಸೂತ್ರ ಪಾಹುಡ : ೨೭ ಗಾಹೆಗಳ ಈ ಕೃತಿ ಸೂತ್ರದ ಮಹತ್ತ್ವವನ್ನು ತಿಳಿಸಿಕೊಡುತ್ತದೆ. ಸೂತ್ರಗಳ ಅರ್ಥ ತೀರ್ಥಂಕರವಾಣಿಯಲ್ಲಿದೆ. ಆದನ್ನು ಗಣಧರರು ಗ್ರಂಥರೂಪದಲ್ಲಿ ರಚಿಸಿದರು. ಸೂತ್ರ ಮತ್ತು ಅದರ ಅರ್ಥ ಎರಡೂ ಗುರುಶಿಷ್ಯ ಪರಂಪರೆಯಲ್ಲಿ ಹರಿದು ಬಂದಿದೆ. ಈ ಸೂತ್ರಗಳನ್ನು ಹಿಡಿದುಕೊಂಡರೆ ಸಂಸಾರದಲ್ಲಿ ಭ್ರಷ್ಟನಾಗುವುದಿಲ್ಲ. ಹುಟ್ಟು ಸಾವುಗಳನ್ನು ಗೆಲ್ಲಬಹುದು. ಸೂತ್ರವೆಂದರೆ ದಾರವೆಂಬ ಅರ್ಥವೂ ಇದೆಯಲ್ಲ. ಸೂತ್ರದ ಜೊತೆಗೆ ಇರುವ, ಅಂದರೆ ದಾರವನ್ನು ಪೋಣಿಸಿಕೊಂಡೇ ಇರುವ, ಸೂಜಿಯು ಕಳೆದು ಹೋಗುವುದಿಲ್ಲ. ಹಾಗೆಯೇ ಸೂತ್ರಸಹಿತನಾದ ಸಾಧಕ ಜೀವನದಲ್ಲಿ ಹಾಳಾಗುವುದಿಲ್ಲ. ಸಾಧನೆಯಿಂದ ಗುರಿಯನ್ನು ತಲುಪುತ್ತಾನೆಂಬುದನ್ನು ಇದರಲ್ಲಿ ತಿಳಿಸಿದ್ದಾರೆ.
ಬೋಧಪಾಹುಡ : ಆಯತನ, ಚೈತ್ರಗೃಹ, ಪ್ರತಿಮಾ, ದರ್ಶನ, ಬಿಂಬ, ಜಿನಮುದ್ರೆ, ಜ್ಞಾನ, ದೇವ, ತೀರ್ಥ, ಅರ್ಹತ್‌ ಮತ್ತು ಪ್ರವ್ರಜಾ - ಈ ೧೧ ವಿಷಯಗಳನ್ನು ಈ ಕೃತಿಯ ೬೨ ಗಾಹೆಗಳಲ್ಲಿ ತಿಳಿಸಿಕೊಡಲಾಗಿದೆ.
ಭಾವಪಾಹುಡ : ಇದರಲ್ಲಿ ೧೬೫ ಗಾಹೆಗಳಿವೆ. ಕುಂದಕುಂದರ ಇತರ ಎಲ್ಲ ಕೃತಿಗಳಿಗಿಂತ ಈ ಕೃತಿಯಲ್ಲಿ ಹೆಚ್ಚು ಸಾಹಿತ್ಯಕ ಗುಣಗಳಿವೆ. ಮುನಿವೇಷಧಾರಣೆ, ವ್ರತ ಮತ್ತು ತಪಸ್ಸುಗಳ ಅಭ್ಯಾಸ, ಶಾಸ್ತಜ್ಞಾನಪ್ರಾಪ್ತಿ - ಇವುಗಳಿಂದ ಮಾತ್ರವೇ ಆತ್ಮಕಲ್ಯಾಣವಾಗುವುದಿಲ್ಲ. ರಾಗದ್ವೇಷ ಕಷಾಯಗಳು ಇಲ್ಲವಾಗುವ ಸ್ಥಿತಿಯಲ್ಲಿಯೇ ಆತ್ಮಕಲ್ಯಾಣ ಎಂಬುದನ್ನು ತಿಳಿಸಿದ್ದಾರೆ.
ಚಾರಿತ್ರಪಾಹುಡ : ೪೪ ಗಾಹೆಗಳಿರುವ ಈ ಕೃತಿಯಲ್ಲಿ ಜೈನ ಆಚಾರವನ್ನು ಅಂದರೆ ನೀತಿಶಾಸ್ತ್ರವನ್ನು ತಿಳಿಸಲಾಗಿದೆ. ಗೃಹಸ್ಥರು ಪಾಲಿಸಬೇಕಾದ, ಮುನಿಗಳು ಪಾಲಿಸಬೇಕಾದ ಚಾರಿತ್ರಗಳನ್ನು ಇದು ತಿಳಿಸಿಕೊಡುತ್ತದೆ. ಜೈನ ಆಚಾರವನ್ನು ತಿಳಿಸಿಕೊಡುವ ಗ್ರಂಥಗಳಲ್ಲಿ ಇದೂ ಪ್ರಾಚೀನ ಕೃತಿಯಾಗಿದ್ದು ಗಮನಾರ್ಹವಾಗಿದೆ.
ಶೀಲಪಾಹುಡ : ಧರ್ಮಸಾಧನೆಯಲ್ಲಿ ಶೀಲದ ಪ್ರಾಮುಖ್ಯವನ್ನು ತಿಳಿಸಿಕೊಡುವ ಈ ಕೃತಿಯಲ್ಲಿ ೪೦ ಗಾಹೆಗಳಿವೆ. ಶೀಲ ಮತ್ತು ಜ್ಞಾನ - ಇವೆರಡರ ನಡುವೆ ವಿರೋಧವಿಲ್ಲ. ಶೀಲವಿಲ್ಲದಿದ್ದರೆ ಇಂದ್ರಿಯ ವಿಷಯಗಳು ಜ್ಞಾನವನ್ನು ನಾಶ ಮಾಡುತ್ತವೆ. ಎಷ್ಟೇ ಶಾಸ್ತ್ರಗಳನ್ನು ತಿಳಿದಿದ್ದರೂ, ಯಾವುದೇ ಎಷ್ಟೇ ಸಂಪತ್ತಿದ್ದರೂ ಶೀಲವಿಲ್ಲದ ವ್ಯಕ್ತಿಯ ಜನ್ಮ ನಿರರ್ಥಕ ಎಂದು ಇದರಲ್ಲಿ ತಿಳಿಸಿಕೊಡಲಾಗಿದೆ.
ಕುಂದಕುಂದರ ಎಲ್ಲ ಕೃತಿಗಳ ರಚನೆಯ ಹಿಂದೆ ಇರುವುದು ಆಧ್ಯಾತ್ಮ. ಮನುಷ್ಯ ತನ್ನ ನಿಜಸ್ವರೂಪವನ್ನು ತಿಳಿಯಬೇಕು. ನಾನು ಯಾರು, ನನ್ನದು ಏನು ನಾನು ಯಾರಲ್ಲ, ನಾನು ಏನಲ್ಲ ಇವುಗಳನ್ನು ಮುಖ್ಯವಾಗಿ ತಿಳಿದು ಸ್ವಸ್ವರೂಪದಲ್ಲಿ ನೆಲೆಯಾಗಲು ಅನುಸರಿಸಬೇಕಾದ ಮಾರ್ಗ ಯಾವುದು ಎಂಬುದನ್ನು ತಿಳಿಸಿಕೊಡುವುದೇ ಈ ಎಲ್ಲ ಕೃತಿಗಳ ಹಿಂದಿನ ಗುರಿ.
ಶಾಸನದಲ್ಲಿ ಶ್ರೀ ಕುಂದಕುಂದ ಸ್ತುತಿ
ವಂದ್ಯೋ ವಿಭುರ್ಭುವಿ ನ ಕೈರಿಹ ಕೌಂಡಕುಂದಃ 
ಕುಂದಪ್ರಭಾ ಪ್ರಣಯಿ ಕೀರ್ತಿ ವಿಭೂಷಿತಾಶಃ | 
ಯಶ್ಚಾರು ಚಾರಣ ತರಾಂಬುಜ ಚಂಚರೀಕ 
ಶೃತ್ರೇ ಶ್ರುತಸ್ಯ ಭರತೇ ಪ್ರಯತಃ ಪ್ರತಿಷ್ಠಾಮ್ ||
ಯಾರು ಬಿಳಿಯ ಮಲ್ಲಿಗೆಯಂತೆ ಕಾಂತಿಯುಳ್ಳ ತನ್ನ ಕೀರ್ತಿಯನ್ನು ದಿಕ್ಕಿನಲ್ಲಿ ಸಿಂಗರಿಸಿದರೋ, ಯಾರು ಭೂಮಂಡಲದ ಚಾರಣರ ಮನೋಹರ ದುಂಬಿಯೋ, ಯಾರು ಭರತಕ್ಷೇತ್ರದಲ್ಲಿ ಶ್ರುತವನ್ನು (ಭಗವತ್ ಪ್ರಣೀತ ಪರಮಾಗಮವನ್ನು) ಭದ್ರವಾಗಿ ಪ್ರತಿಷ್ಠಾಪಿಸಿದರೋ ಆ ವಿಭು ಕೊಂಡಕುಂದರು ಭುವಿಯಲ್ಲಿ ಯಾರಿಂದ ವಂದನೀಯರಲ್ಲ ?
(ಶ್ರವಣಬೆಳಗೊಳದ ಶಾಸನ ಸಂಖ್ಯೆ ೭೭)
ಕುಂದಕುಂದ ವಾಣಿ 
೧. 	ಣಾಣಂ ಪ್ಪ ತ್ತಿ ಮದಂ ವಟ್ಟದಿ ಣಾಣಂ ವಿಣಾ ಣ ಅಪ್ಪಾಣಂ | 
ತಮ್ಹಾ ಣಾಣಂ ಅಪ್ಪಾ ಅಪ್ಪಾ ಣಾಣಂ ವ ಅಣ್ಣಂ ವಾ ||
(ಪ್ರವಚನ ಸಾರ, ಜ್ಞಾನತತ್ವ್ತಾಧಿಕಾರ, ಗಾಹೆ ೨೭) 
(ಆತ್ಮವೇ ಜ್ಞಾನ, ಜ್ಞಾನವೇ ಆತ್ಮ ಒಂದನ್ನು ಬಿಟ್ಟು ಮತ್ತೊಂದಿಲ್ಲ )
೨. 	ಜೀವೋ ಚರಿತ್ತದಂಸಣಣಾಣಟ್ಠಿದೋ ತಂ ಹಿ ಸಸಮಯಂ ಜಾಣೀ | 
ಪೊಗ್ಗಲಕಮ್ಮ ಪದೇ ಸಟ್ಠಿದಂ ಚ ತಂ ಜಾಣ ಪರಸಮಯಂ ||
 (ಸಮಯ ಸಾರ - ಗಾಹೆ ೨ ) 
(ತನ್ನ ದರ್ಶನ, ಜ್ಞಾನ, ಚಾರಿತ್ರ ಸ್ವಭಾವದಲ್ಲಿರುವ ಜೀವನು ಸ್ವಸಮಯನೂ ಪುದ್ಗಲ ಕರ್ಮಗಳ ಸ್ಥಿತಿಯನ್ನೇ ತನ್ನ ಸ್ಥಿತಿಯೆಂದು ತಿಳಿಯುವವನು ಪರಿಸಮಯನು ಎನಿಸುತ್ತಾನೆ)
೩.	ಮೊಕ್ಖಪಹೇ ಅಪ್ಪಾಣಂ ಶವೇಹಿ ಚೇವ ಯ ಹಿ ಝಾಯಿಹಿ ತಂ | 
ತತ್ಥೇವ ಬಿಹರ ಣಿಚ್ಚಂ ಮಾ ಬಿಹರಸು ಅಣ್ಣದವ್ವೇಸು ||
(ಸಮಯಸಾರ - ಗಾಹೆ ೪೧೨) 
(ಮೋಕ್ಷ ಪಥದಲ್ಲಿ ಆತ್ಮನನ್ನು ಸ್ಥಾಪಿಸು, ಅವನ ಧ್ಯಾನವನ್ನೇ ಮಾಡು, ಅವನಲ್ಲೇ ಯಾವಾಗಲೂ ವಿಹರಿಸು, ಅನ್ಯ ದ್ರವ್ಯಗಳಲ್ಲಿ ವಿಹರಿಸಬೇಡ)
೪.	ದಂಗಣಭಟ್ಟಾ ಭಟ್ಟ ದಂಸಣಭಟ್ಟಸ್ಸ ಣಿತಿಥ ನಿವ್ವಾಣಂ | 
ನಿಜ್ಝಂತಿ ಚರಿಯ ಭಟ್ಟಾ ದಂಸಣಭಟ್ಟಾ ಣ ನಿಜ್ಝಂತಿ || |
(ದರ್ಶನ ಪಾಹುಡ, ಗಾಹೆ ೩) 
(ಸಮ್ಯಗ್ದರ್ಶನದಿಂದ ಭ್ರಷ್ಟನಾದವನು ವಾಸ್ತವವಾಗಿ ಭ್ರಷ್ಟನೇ ಆಗಿಬಿಡುತ್ತಾನೆ. ದರ್ಶನ ಭ್ರಷ್ಟನಿಗೆ ನಿರ್ವಾಣವಾಗುವುದಿಲ್ಲ. ಈಗ ಚಾರಿತ್ರಭ್ರಷ್ಟನಾದವನು ಮುಂದೆ ಚಾರಿತ್ರದಲ್ಲಿ ಸ್ಥಿರವಾಗಿ ಸಿದ್ಧತ್ವವನ್ನು ಪಡೆಯಬಹುದು. ಆದರೆ ದರ್ಶನ ಭ್ರಷ್ಟನು ಎಂದಿಗೂ ಸಿದ್ಧತ್ವವನ್ನು ಪಡೆಯುಲಾರನು)
೫. 	ಸುತ್ತಮ್ಮಿ ಬಾಣಮಣೋ ಭವಸ್ಸ ಭವಣಾಪಣಂ ಚ ಸೋ ಕುಣದಿ | 
ಸೂಈ ಜಹಾ ಅಸುತ್ತಾ ಣಾಸದಿ ಸುತ್ತೇ ಸಹಾ ಣೋ ವಿ ||
(ಸೂತ್ರ ಪಾಹುಡ, ಗಾಹೆ ೩) 
(ಸೂತ್ರದಿಂದ (ದಾರದಿಂದ ) ಕೂಡಿರುವ ಸೂಜಿಯು ಸುರಕ್ಷಿತವಾಗಿರುವಂತೆ ಸೂತ್ರವನ್ನು (ಜಿನೋಪದೇಶವನ್ನು) ಹಿಡಿದು ನಡೆಯುವವನು ಭವ ಸಾಗರವನ್ನು ದಾಟುತ್ತಾನೆ)
೬.	ಸಗ್ಗಂ ತವೇಣ ಸವೋ ವಿ ಪಾವಏ ತಹಿ ವಿ ಝಾಣ ಚೋಏಣ | 
ಚೋಪಾವಇ ಸೋ ಪಾವಇ ಪರಲೋಏ ಸಾಸಯಂ ಸೊಕ್ಖಂ ||
 (ಮೋಕ್ಷ ಪಾಹುಡ ಗಾಹೆ ೨೩) 
(ತಪಸ್ಸಿನಿಂದ ಕೇವಲ ಸ್ವರ್ಗ ಮಾತ್ರ ಪ್ರಾಪ್ತವಾಗುತ್ತದೆ. ಆದರೆ ಧ್ಯಾನಯೋಗದಿಂದ ಮಾತ್ರವೇ ಶಾಶ್ವತ ಸುಖವುಳ್ಳ ನಿರ್ವಾಣ ದೊರೆಯುತ್ತದೆ.)
೭.	ರೂವಸಿರಿಗವ್ವಿದಾಣಂ ಜುವ್ವಣ ಲಾವಣ್ಣ ಕಂತಿ ಕಲಿದಾಣಂ |
ಸೀಲಗುಣ ವಜ್ಜಿದಾಣಂ ಣಿರತ್ಥಯಂ ಮಾಣುಸಂ ಜಮ್ಮಾ೦ ||
(ಶೀಲ ಪಾಹುಡ, ಗಾಹೆ ೨ )
(ರೂಪ, ಸಿರಿ, ಯೌವ್ವನ, ಲಾವಣ್ಯ, ಶಾಂತಿ, ಕಲಿತನಗಳಿಂದ ಗರ್ವಿತನಾದವನು ಶೀಲಗುಣವರ್ಜಿತನಾಗಿದ್ದರೆ ಅಂಥವನ ಮನುಷ್ಯ ಜನ್ಮ ನಿರರ್ಥಕ)
೮.	ಸಾಮಗ್ಗಿಂದಿಯರೂವಂ ಆರೊಗ್ಗಂ ಜೊವ್ವಣಂ ಬಲಂ ತೇಜಂ | 
ಸೋಹಗ್ಗಂ ಲಾವಣ್ಣಂ ಸುರಧಣುಮಿವ ಸಸ್ಸಯಂ ಣ ಹವೇ || 
ಜಲಬುಬ್ಬುದ ಸಕ್ಕಧಣು-ಖಣರುಚಿ-ಘಣಸೋಹಮಿವ ಥಿರಂ ಣ
ಹವೇ। 
ಅಹಮಿಂದಠಾಣಾಇ೦ ಬಲದೇವ ಪ್ಪಹುದಿ ಪಜ್ಜಾಯಾ ||
(ಬಾರಸ ಅಣುವೆಕ್ಖ, ಗಾಹೆ ೪, ೫) 
(ಎಲ್ಲ ಇಂದ್ರಿಯಗಳು, ರೂಪ, ಆರೋಗ್ಯ, ಯೌವ್ವನ, ಬಲ, ತೇಜ, ಸೌಭಾಗ್ಯ, ಲಾವಣ್ಯ, ಇವು ಶಾಶ್ವತವಾದುವಲ್ಲ - ಸುರಧನುವಿನಂತೆ. ಅಹಮಿಂದ್ರಸ್ಥಾನ, ಬಲದೇವಾದಿ ಮಹಾಪುರುಷರಾಗಿ ಹುಟ್ಟುವುದಾಗಲೀ, ಇವೆಲ್ಲ ನೀರಗುಳ್ಳೆ, ಶಕ್ರಧನು, ಮಿಂಚು, ಸುಂದರವಾದ ಮೋಡ ಇವುಗಳಂತೆ ಸ್ಥಿರವಾಗಿರುವುದಿಲ್ಲ)
೯. 	ಮಣಿ - ಮಂತೋಸಹ - ರಕ್ಖಾ-ಹಯ-ಗಯ-ರಹವೋ ಯ
ಸಯಲ ವಿಜ್ಜಾವೋ | 
ಜೀವಾಣಂ ಣ ಹಿ ಸರಣಂ ತಿಸುಲೋಏ ಮರಣಸಮಯಮ್ಮಿ ||
 (ಬಾರಸ ಅಣುವೆಕ್ಖ, ಗಾಹೆ ೮) 
(ಮೂರು ಲೋಕದಲ್ಲಿಯೂ ಮರಣಕಾಲದಲ್ಲಿ ಮಣಿ, ಮಂತ್ರ, ಔಷಧ, ರಕ್ಷಕ, ಕುದುರೆ, ಆನೆ, ರಥ ಹಾಗೂ ಸಕಲ ವಿದ್ಯೆಗಳೂ ಜೀವನನ್ನು ಉಳಿಸಲು ಸಮರ್ಥವಾಗಿಲ್ಲ, ಶರಣಿಲ್ಲ)
೧೦. 	ಕುಸಲಸ್ಸ ತವೋ, ಣಿವುಣಸ್ಯ
ಸಂಜಮೋ, ಸಮಪರಸ್ಪ ವೇರಗ್ಗೋ | 
ಸುದ ಭಾವಣೇಣ ತತ್ತಿಯ 
ತಮ್ಹಾ ಸುದ ಭಾವಣಂ ಕುಣಹ ||
(ರಯಣಸಾರ ೧೫೧)
(ಕುಶಲನಿಗೆ ತಪ, ನಿಪುಣನಿಗೆ ಸಂಯಮ, ಸಮತಾಭಾವಿಗೆ ವೈರಾಗ್ಯವಾಗುವುದು. ಶ್ರುತದ ಭಾವನೆಯಿಂದ ಈ ಮೂರೂ ಆಗುವುದು. ಆದ್ದರಿಂದ, ಶ್ರುತದ ಭಾವನೆ ಮಾಡು.)

ಆಧಾರ ಗ್ರಂಥಗಳು
೧.	ಪ್ರವಚನಸಾರ - ಸಂ. ಡಾ. ಆ.ನೇ. ಉಪಾಧ್ಯೆ
೨.	ಶ್ರೀಕುಂದಕುಂದಕುಂದ ಪ್ರಶಸ್ತಿ - ಸಂ. ಡಾ. ಎಂ. ಎ. ಜಯಚಂದ್ರ 
೩.	ಆಚಾರ್ಯ ಶ್ರೀಕುಂದಕುಂದರು - ಡಾ. ಎಂ. ಎ. ಜಯಚಂದ್ರ 
೪.	ಭಾರತೀಯ ಸಂಸ್ಕೃತಿಗೆ ಜೈನ ಧರ್ಮದ ಕೊಡುಗೆ - ಡಾ. ಹೀರಾಲಾಲ್ ಜೈನ್ 
೫.	ಜೈನಧರ್ಮ - ಮಿರ್ಜಿ ಅಣ್ಣಾರಾಯ 
೬.	ಸಮಯಸಾರ - ಸಂ. ಪ್ರೊ. ಎ. ಚಕ್ರವರ್ತಿ ನಾಯನಾರ್ 
೭.	ಸಮಯಸಾರ - ಸಂ. ಬಲಭದ್ರ ಜೈನ್
೮.	ಬಾರಸ ಅಣುವೆಕ್ಖ  - ಸಂ. ಡಾ. ಎಂ. ಡಿ. ವಸಂತರಾಜ್
೯.	ಪಂಚಾಸ್ತಿಕಾಯ ಸಾರ - ಸಂ. ಪ್ರೊ. ಎ. ಚಕ್ರವರ್ತಿ ನಾಯನಾರ್ 
೧೦. 	ಪಂಚಾಸ್ತಿಕಾಯ ಸಂಗ್ರಹ - ಸಂ. ಡಿ. ಪದ್ಮನಾಭ ಶರ್ಮ

